
MINUTI

IĊ-CHAIRPERSON (Onor. Beppe Fenech Adami): Infakkar li fil-laqgħa li kellna l-ġimgħa l-oħra l-Onor. Robert Abela kien qajjem xi punti dwar il-Minuti tal-laqgħa li saret fid-29 ta’ Mejju u għalhekk baqgħu ma ġewx approvati. Onor. Abela x’inhi s-sitwazzjoni? 

ONOR. ROBERT ABELA: Sur President, jien xtaqt li dik il-parti tal-Minuti fejn qiegħda tirriferi għal dak li kont għedt jien idealment tiġi tirrifletti testwalment dak li kont għedt.  M’iniex qed ngħid li hemm diskrepanzi qawwijin, imma nippreferi li jkun testwalment dak li kont għedt jien dakinhar.  Forsi nistgħu nkomplu b’xogħol ieħor sakemm inġibu kopja tat-transcript u napprovaw il-Minuti fl-aħħar.  

IĊ-CHAIRPERSON:  Mela l-Minuti ta’ Laqgħa Nru. 23 se jiġu approvati aktar tard. Nixtieq ninforma lill-Membri tal-Kumitat li llum fis-seduta Plenarja se nippreżenta lill-Ispeaker il-Minuti tal-Laqgħat Nri. 1 sa 22 ta’ dan il-Kumitat, skont kif mitlub fl-Ordnijiet Pemanenti. Nistgħu issa ngħaddu għall-item li jmiss.


DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010 (KONT.)

IĊ-CHAIRPERSON:  Illum il-Membri tal-Gvern talbu li jitla’ jixhed is-Sur Ray Bezzina u għalhekk nitlob li jiġi msejjaħ fil-kamra.

Is-Sur Ray Bezzina daħal fil-Kamra tal-Kumitat.

IĊ-CHAIRPERSON:  Good afternoon, Sur Bezzina.  Inti ġejt imsejjaħ biex tixhed quddiem dan il-Kumitat mill-Membri tal-Gvern ta’ dan il-Kumitat.  Se tingħata l-ġurament u nfakkrek li ladarba tkun qiegħed taħt ġurament, trid twieġeb il-mistoqsijiet u tgħid il-verità fir-risposti tiegħek.  Infakkrek ukoll li din is-seduta qed tiġi streamed live fuq l-internet u murija dirett fuq it-televiżjoni.   

Nitlob lis-segretarja sabiex tagħtik il-ġurament.

IS-SUR RAY BEZZINA: Jiena, Ray Bezzina, naħlef li ngħid is-sewwa, is-sewwa kollha u xejn ħlief is-sewwa.  Hekk Alla jgħinni. 

IĊ-CHAIRPERSON: Domandi?  L-Onor. Muscat. 

ONOR. ALEX MUSCAT: Sur Bezzina, inti kont qiegħed issegwi dak li kien qed iseħħ f’dan il-Kumitat f’dawn l-aħħar ġranet? 

IS-SUR RAY BEZZINA: Iva. 

ONOR. ALEX MUSCAT: U allura sintendi taf għalxiex illum tlabnik tiġi tixhed. 

IS-SUR RAY BEZZINA: Naħseb li naf. 

ONOR. ALEX MUSCAT: Sur Bezzina, jimporta tispjegalna ftit ir-rwol li kellek f’dak li qabel kien il-Ministeru għar-Riżorsi u l-Ambjent bejn l-2008 u Marzu 2013? 

IS-SUR RAY BEZZINA: Jien kont kap tas-segretarjat privat tal-Ministru George Pullicino. 

ONOR. ALEX MUSCAT: X’kien ir-rwol tiegħek on a daily basis? X’kont tagħmel? 

IS-SUR RAY BEZZINA: Kont nassisti lill-Ministru f’laqgħat, nikkordina bejn id-diversi aġenziji li kienu jaqgħu taħt il-kappa tal-Ministeru, niltaqa’ ma’ entitajiet u stakeholders tal-Ministeru, inlesti dokumenti, nagħmel reviewing ta’ dokumenti, u xogħol ieħor li normalment jagħmel assistent ta’ ministru. 

ONOR. ALEX MUSCAT: Qed nifhmu, anke mill-emails li rajna, li Wasteserv kienet fid-dekasteru tagħkom. 

IS-SUR RAY BEZZINA: Hekk hu. 

ONOR. ALEX MUSCAT: Sur Bezzina, int kont rajt l-ammont ta’ emails li ppubblikat il-gazzetta Malta Today? 

IS-SUR RAY BEZZINA: Rajthom wara li ġew ippubblikati. 

ONOR. ALEX MUSCAT: Tikkonferma li f’dak il-perjodu li llum qegħdin neżaminaw, ray.bezzina@gov.mt kien l-email li kont tuża? 

IS-SUR RAY BEZZINA: Iva, nikkonferma. 

ONOR. ALEX MUSCAT: X’kienet ir-relazzjoni li kellek ma’ Wasteserv? 

IS-SUR RAY BEZZINA: Kienet relazzjoni ta’ uffiċjal fi rwol politiku għax jien ma kontx impjegat tas-Servizz Pubbliku imma kont f’position of trust u, kif għedt fil-bidu, kont nassisti lill-Ministru  fejn jidħlu relazzjonijiet ma’ Wasteserv bħal li naraw li l-programm tal-Gvern f’dak li għandu x’jaqsam l-immaniġġjar tal-iskart qed jitwettaq.  Irrid ngħid li f’dawk is-snin saru numru ta’ affarijiet fl-immaniġġjar tal-iskart; l-għeluq tal-miżbliet, ftuħ ta’ engineered landfill ġdida, l-impjant ta’ Sant’Antnin, u ġbir u separazzjoni tal-iskart.  Jiġifieri saru numru ta’ inizjattivi li kienu fil-programm politiku tal-Gvern u jien kont wieħed min-nies li kont nara li dak il-programm politiku tal-Gvern f’dak li għandu x’jaqsam ma’ immaniġġjar tal-iskart qed jitwettaq. 

ONOR. ALEX MUSCAT: Qed nifhem li l-ministru tiegħek kien il-Ministru Pullicino. 

IS-SUR RAY BEZZINA: Iva. 

ONOR. ALEX MUSCAT: L-operat tiegħek li kien ikun għaddej ma’ Wasteserv kien isir bil-kunsens tal-ministru tiegħek? 

IS-SUR RAY BEZZINA: Iva. 

ONOR. ALEX MUSCAT: Sur Bezzina, inti tħoss li ndħalt fl-operat ta’ Wasteserv? Qatt tħoss li din il-komunikazzjoni kienet xi ħaġa too much fil-konfront ta’ Wasteserv? 

IS-SUR RAY BEZZINA: Onor. Muscat, kif għedtlek, jien erġajt rajt dawn l-emails meta ġew ippubblikati.  Qegħdin nitkellmu fuq snin twal ilu, u wara Marzu 2013 jiena ma kienx baqagħli aċċess għal dan l-email address, jiġifieri ma kienx hemm mod kif narahom.  Jien naħseb li kont qiegħed nagħmel dak li kien mitlub minn uffiċjal fi rwol politiku. Għalkemm il-focus ta’ dawn il-laqgħat kienu fuq impjiegi u rakkmandazzjonijiet – jien segwejt ħafna mis-sessjonijiet ta’ dan il-Kumitat għax assummejt li tista’ tiġri din okkorrenza li jien niġi mgħajjat hawnhekk – ħafna minn dawn l-emails jitkellmu fuq operat. Naħseb li uffiċjal kif kont jien fi rwol politiku kellu d-dmir li jagħti l-input tiegħu fejn jidħlu ċerti affarijiet. Jekk wieħed iħares lejn dawn l-emails jara li, pereżempju, jitkellmu fuq ħaddiem li jista’ jkun ma jeħux job, jew jitlef job għax hu Għawdxi u m’hemmx post għalih fuq il-vann. Jien naħseb li hemmhekk kelli obbligu li nintervjeni. Hemm ukoll sitwazzjoni ta’ nies li rebħu tender b’mod ġust u għandhom pagamenti b’lura. Jekk għandi jkun wasal ilment dwar dan – għalkemm ma niftakarx il-kuntest kollu – jien kont obbligat inwassal l-ilment jew it-talba.  Kien hemm sitwazzjonijiet fejn ħaddiema se jinbidlilhom ix-shift u jien staqsejt jekk kienx hemm lok li dan ix-shift jinbidel. L-ispjega li ngħatat kienet li dan ix-shift kien se jinbidel għax il-ħaddiema kienu se jibdew jiġbru l-iskart isseparat minn uffiċini tal-Gvern, u jien għedtilhom “mela s-Sibt u l-Ħadd l-uffiċini tal-Gvern jaħdmu?”.  Jiġifieri l-kuntest huwa kollox; l-importanti li wieħed jifhem il-kuntest kollu li fih inkitbu dawn l-emails. U allura, bi tweġiba għall-mistoqsija tiegħek ngħid li ma naħsibx li kien hemm xi tip ta’ indħil żejjed; għamilt dak li kont naħseb li kelli nagħmel.
ONOR. ALEX MUSCAT: La r-rwol tiegħek kien politiku, jiġifieri inti qed tgħid li dawn l-emails kienu forma ta’ pressjoni politika min-naħa tal-Ministeru fuq Wasteserv. Qed nifhem sew? 

IS-SUR RAY BEZZINA: Le, ma naħsibx li huwa hekk għax hawnhekk fl-ebda ħin m’hawn impożizzjoni min-naħa tiegħi biex ngħid li xi ħaġa għandha ssir, anzi dawn l-emails juru li fejn kont naħseb li kien hemm raġuni, jew li kien hemm punt fejn issir osservazzjoni, jien għamiltha, u f’ċerti mumenti għamiltha bis-saħħa. Hemm okkażjonijiet diversi f’dawn l-emails fejn hemm diżgwid jew nuqqas ta’ qbil, jiġifieri n-nies ta’ Wasteserv kellhom kull libertà li ma jaqblux ma’ dak li qed ngħid jien, u allura ma naħsibx li kien hemm impożizzjoni. Kif għedt, kien hemm komunikazzjoni, li ħafna mill-ħin u li f’ċerti mumenti kienet daqsxejn b’saħħitha, però kien hemm mumenti fejn għaddiet ta’ Wasteserv u kien hemm mumenti fejn ħadu on board is-suġġerimenti li konna qed nagħmlu. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Sur Bezzina, inti qed tagħmel riferenza għall-każijiet speċifiċi u qed tgħid li kont tintervjeni f’każijiet purament amministrattivi – m’użajtx dik il-kelma inti, imma jien hekk qiegħed nifhimha – bħal fejn pereżempju, xi ħadd ma jkollux post fuq vann u minħabba f’hekk ma jistax jidħol fl-impijieg, jew inkella għax roster ma tkunx ħarġet kif suppost. Però l-parti l-kbira tal-emails kienu qegħdin jirriferu għal interventi li għamiltu biex nies jiġu mpjegati qabel l-elezzjoni ġenerali. X’tikkummenta dwar dan id-dettall? 

IS-SUR RAY BEZZINA: Jien m’għedtx li l-emails kienu fuq hekk biss, imma ħafna minnhom kienu fuq hekk. Hemm emails li jirrigwardaw impjiegi, imma anke hemmhekk, fl-ebda ħin m’hemm impożizzjoni jew talba biex tinħoloq xi vakanza li m’hemmx bżonnha, jiġifieri l-bżonn ta’ impjieg dejjem ġie min-naħa ta’ Wasteserv. 

ONOR. JULIA FARRUGIA PORTELLI: Sur Bezzina, filwaqt li nfakkrek li qiegħed taħt ġurament, ngħidlek li hawnhekk għandna emails li jindikaw b’mod ċar li kien hemm sitwazzjonijiet fejn min-naħa ta’ Wasteserv qed jistaqsuk speċifikament jekk għandhomx jimxu bi triq “A” jew bi triq “B”, jiġifieri jew jibagħtu għalihom u jekk m’għandhomx il-kwalifiċi jgħidulhom li mhumiex kwalifikati u jieqfu hemm, jew inkella jgħidulhom li m’hemmx vacancy bħalissa. Inti rriferejtilhom każijiet meta lanqas biss kien hemm sejħa pubblika. 

IS-SUR RAY BEZZINA: Le, m’hemm l-ebda ċirkostanza fejn għedt li anke jekk m’hemmx bżonn, kellhom joħolqu dik il-vakanza. Din l-email partikolari, jekk tindikahieli, nistgħu nitkellmu fuqha, anzi hemm… 

IĊ-CHAIRPERSON: Onor. Farrugia Portelli, naħseb ikun tajjeb li jekk se tagħmel riferenza għal xi email partikolari, tindikaha, biex kemm aħna, kif ukoll ix-xhud, inkunu nistgħu nsegwu. 

ONOR. JULIA FARRUGIA PORTELLI: Nistgħu nsibuha. 

IS-SUR RAY BEZZINA: Onor. Muscat, biex inwieġeb il-mistoqsija ta’ qabel ngħid li hemm ċirkostanza f’dawn l-emails fejn tlabthom jirrevedu proċess. Kien hemm lista ta’ skills li kien hemm bżonn għal vakanza partikolari, u kien hemm okkażjoni oħra fejn il-post ma ġiex advertised u jien tlabt li jiġi advertised għal kulħadd. Dak kien l-intervent. 

ONOR. ALEX MUSCAT: Sur Bezzina, mill-emails – qabel ma nibdew nidħlu waħda waħda fl-ispeċifiku tagħhom – wieħed jieħu l-impressjoni li inti donnok kont il-kingpin tal-employment f’dak li għandu x’jaqsam ma’ Wasteserv. Qed nifhmu sew? 

IS-SUR RAY BEZZINA: Dawn l-emails hemm nofshom li mhumiex indirizzati lili, jiġifieri ma naħsibx li huwa hekk. 

ONOR. ALEX MUSCAT: Tikkonferma li kont channel ewlieni fejn ministeri u ministri oħrajn, inkluż il-Prim Ministru, jirriferu għalik biex iddaħħal lin-nies f’Wasteserv? 

IS-SUR RAY BEZZINA: Onor. Muscat, kif spjegajt fil-bidu, jien kont l-assistent personali tal-Ministru. Għamilt snin naħdem mal-Ministru... 

ONOR. JULIA FARRUGIA PORTELLI: Jiġifieri ma kontx kap tas-segretarjat? 

IS-SUR RAY BEZZINA:  Kont il-kap tas-segretarjat, imma dak iż-żmien ma kienx hemm assistent personali. 

ONOR. JULIA FARRUGIA PORTELLI: Jiġifieri kont tagħmel iż-żewġ rwoli. 

IS-SUR RAY BEZZINA: Kont kap tas-segretarjat tal-Ministru, u għamilt snin twal f’dik il-kariga, jiġifieri kulħadd kien jassoċjani ma’ dak il-Ministru, u allura kienet faċli li xi ħadd jispiċċa jkellem lili.  Però b’risposta speċifika għall-mistoqsija tiegħek, kif għedtlek, nofs dawn l-emails mhumiex indirizzati lili, jiġifieri li tgħid li jien kont il-kingpin jew li jien ma nafx x’kont nagħmel, naħseb li… 

ONOR. JULIA FARRUGIA PORTELLI: Imma nofs dawn l-emails huma tiegħek mibgħuta lill-terzi. Pereżempju, hemm email minnhom mibgħuta minnek fit-12 ta’ April 2011, fid-9:41 a.m. li tgħid “Ħuduli ħsieb lil din please”, u tajthom isem ta’ persuna partikolari, u qed tgħidilhom “din ta’ Edgar”. Edgar min hu? Edgar Galea Curmi li kien il-kap tas-segretarjat ta’ Dr. Gonzi? 

IS-SUR RAY BEZZINA: Nimmaġina li Edgar huwa dak, però anke hawnhekk, dan kien każ fejn ċempluli minn Wasteserv għal interview. Jiġifieri l-bżonn ta’ Wasteserv kien qiegħed hemm. 

ONOR. JULIA FARRUGIA PORTELLI: Imma kont tħoss pressjoni? Hemm diversi emails fejn jissemma l-Prim Ministru u jdaħħluk fiha. Issa m’iniex qed ngħidlek li inti għamilt ħażin. 

IS-SUR RAY BEZZINA: Pressjoni dwar xiex? 

ONOR. JULIA FARRUGIA PORTELLI:  Ħassejtu bħala pressjoni żejda fuqek il-fatt li jkollok il-Prim Ministru kkupjat kważi f’kull email biex jiddaħħlu ċerti nies jaħdmu f’Wasteserv? 

IS-SUR RAY BEZZINA: Il-Prim Ministru f’dawn l-emails ma jitkellem qatt u għandi dubju qattx kellimni speċifikament fuq xi każ partikolari. Jien kont naħdem f’uffiċċju politiku, u kif għedt diġà, kif kont nifhimha jien, dak ir-rwol… Fl-opinjoni tiegħi, l-abbuż kien jiġi kieku jien kont ngħid lil Wasteserv li allavolja m’għandhomx bżonn sorters, iridu jdaħħlu 20 għax ġejja l-elezzjoni jew iridu jdaħħlu għaxra għax qiegħed jitlobni Edgar jew il-Prim Ministru. Throughout dawn l-emails dejjem jirriżulta li l-bżonn ġie minn Wasteserv.  Onestament, jekk tgħidli jekk nafx lil xi ħadd minn dawn in-nies, naħseb li nista’ ngħidlek li lanqas naf lil ħadd minnhom. 

ONOR. JULIA FARRUGIA PORTELLI: Imma kien hemm ċirkostanzi fejn ġibdulek l-attenzjoni min-naħa ta’ Wasteserv li mhuwiex irrikkmandat li tibqgħu ddaħħlu nies meta l-istruttura ma tiflaħhomx. 

IS-SUR RAY BEZZINA: Tista’ tgħidli liema hi dik l-email? 

ONOR. JULIA FARRUGIA PORTELLI: Nistgħu nsibuha. 

ONOR. CLAYTON BARTOLO: Hija datata 15 ta’ Lulju 2011, mibgħuta lilek mill-Onor. Chris Said fuq l-indirizz saidchris@opm, fejn qallek hekk:

“Ray se nitolbok bil-ħniena biex tgħinni fuq dawn, b’mod partikolari l-ewwel wieħed....”,

u hemm isem. Imbagħad inti, fit-13 ta’ Lulju għaddejtha lis-Sur Vince Magri fejn għedtlu hekk:

“Vince I need you to help me. We need Chris on a number of issues.”.

IS-SUR RAY BEZZINA: U Vince Magri qalli “Ray it is not recommended that we keep adding staff that we can not support”, u jien m’iniex qed ngħidlu...

ONOR. CLAYTON BARTOLO: Però imbagħad int erġajt weġibtu lura fejn għedtlu:

“Vince nitkellmu Monday għax forsi m’aħniex niftehmu.”.

U ovvjament x’intqal it-Tnejn ma nafux.

IS-SUR RAY BEZZINA: Onestament ma niftakarx. Qegħdin nitkellmu fuq l-2011. 

ONOR. JULIA FARRUGIA PORTELLI: U ma tiftakarx lanqas li lis-Sur Vince Magri inti tajtu kważi tgħajjira bil-miktub fejn għedtlu li l-lealtà għandha tkun lejn il-ministru li appuntak.

IS-SUR RAY BEZZINA:  Imma fuq xi ħaġa oħra mhux fuq din.

ONOR. JULIA FARRUGIA PORTELLI: Imma tikkonferma.

IS-SUR RAY BEZZINA: Iva, hawn email.

ONOR. ROBERT ABELA: Però fuq id-domanda li għadu kif għamillek l-Onor. Bartolo inti lil Vince Magri kont ktibtlu hekk:

“Vince I need you to help me”.

U kont qed tirrfieri għat-talba li għamillek l-Onor. Chris Said fejn kien qallek hekk:

“Jekk tista’ tgħinni, għandi lis-segwenti għal Wasteserv.”.

U semmilek tliet ismijiet bl-ID Card Nos. tagħhom.

ONOR. CLAYTON BARTOLO: Kollha Għawdxin.

ONOR. ROBERT ABELA: L-ismijiet kollha kienu ġejjin mill-kostitwenza tiegħu. Meta qallek “Jekk tista’ tgħinni, għandi lis-segwenti għal Wasteserv”, qed nifhem biex jidħlu jaħdmu Wasteserv.  Hux hekk? 

IS-SUR RAY BEZZINA: Hekk naħseb.

ONOR. CLAYTON BARTOLO: Jiġifieri dawn mhux minħabba xi vann, Sur Bezzina. Qed ngħidlek hekk għax l-ewwel ħaġa li semmejt fit-testimonjanza tiegħek illum kienet li jkun hemm xi Għawdxi li ma joqgħodx fuq il-vann u allura jkun se jitlef il-job. Imbagħad f’dawn l-emails jingħad “We need Chris on a number of issues”. X’issues kienu dak iż-żmien?

IS-SUR RAY BEZZINA: L-Għawdxin kollha kellhom issue ta’ vann għax dak iż-żmien, meta konna ndaħħlu waste sorter Għawdxi kien ikollu ħafna...

ONOR. CLAYTON BARTOLO: Jien m’iniex qed nistaqsi fuq il-vann, imma qed nistaqsi fuq l-issues li kellek bżonn lil Chris Said fuqhom.
ONOR. ROBERT ABELA: Din ma kenitx kwestjoni ta’ problema ta’ trasport.  Meta qallek li għandu “s-segwenti” għal Wasteserv, kien biex jidħlu jaħdmu Wasteserv. 

IS-SUR RAY BEZZINA:  Naqblu.

ONOR. ROBERT ABELA:  Mela dik stabbilixxejniha. Dwar it-tieni punt li staqsik l-Onor. Clayton Bartolo, u ċioè fejn intqal li “we need Chris on a number of issues”, dawn l-issues kienu jirrelataw b’xi mod ma’ Wasteserv, jew kienu issues estraeni għal Wasteserv?

IS-SUR RAY BEZZINA: Qegħdin nitkellmu fuq email tal-2011.  Jien rajt it-thread kollha u naħseb kienu issues relatati ma’ Wasteserv, però ma niftakarx...

ONOR. ROBERT ABELA: Chris Said x’kellu x’jaqsam ma’ Wasteserv? Jiena għamilt din id-domanda lil xhud preċedenti u qaltli li Chris Said ma kellu l-ebda involviment ma’ Wasteserv.

IS-SUR RAY BEZZINA: Ma kellu x’jaqsam xejn ma’ Wasteserv. Lanqas niftakar ta’ xiex kien responsabbli Chris Said fl-2011. 

ONOR. ROBERT ABELA: Ma kienx responsabbli ta’ Wasteserv.

IS-SUR RAY BEZZINA: Le, żgur ma kienx responsabbli ta’ Wasterserv għax dak kien responsabbli għaliha l-ministru tiegħi.

ONOR. ROBERT ABELA: Ara tippruvax tiftakar jekk l-issues li kellkom bżonn lil Chris Said dwarhom kienu politiċi li ma kellhom x’jaqsmu xejn mal-amministrazzjoni ta’ Wasteserv.

IS-SUR RAY BEZZINA: Le, ħa ngħidlek. F’waħda mill-emails jissemmew il-kunsilli lokali, u l-kunsilli lokali għandhom x’jaqsmu ma’ Wasteserv.

ONOR. ROBERT ABELA: Għaliex?

IS-SUR RAY BEZZINA: Għax Wasteserv kien ikollha ħafna issues mal-kunsilli lokali. 

ONOR. ROBERT ABELA: Jiġifieri inti qed tgħid li lil Chris Said kellkom bżonnu minħabba issues ta’ kunsilli lokali? Hekk qed tgħid? Jew kellkom bżonn lil Chris Said għal affarijiet oħrajn politiċi?

IS-SUR RAY BEZZINA: Jien ma jidhirlix li kelli bżonn lil Chris Said politikament.

ONOR. ROBERT ABELA: Le?

IS-SUR RAY BEZZINA: Milli niftakar, le.

ONOR. ROBERT ABELA: Jiġifieri inti qed tgħid li l-issues ma tiftakarx x’kienu.

IS-SUR RAY BEZZINA: Jien naħseb li l-issues kienu relatati ma’ Wasteserv through kunsilli lokali.

ONOR. ROBERT ABELA: Qed tgħid int.

IS-SUR RAY BEZZINA: Hekk naħseb, wara li qrajt dawn l-emails.

ONOR. ROBERT ABELA: U teskludi li kienu affarijiet oħrajn li m’għandhom x’jaqsmu xejn mal-kunsilli lokali, li m’għandhom x’jaqsmu xejn ma’ Wasteserv, imma kienu purament affarijiet interni politiċi tal-Partit Nazzjonalista ta’ dakinhar.

IS-SUR RAY BEZZINA: Jekk kienu, jien ma kontx involut fihom.

ONOR. ROBERT ABELA: Għaliex għedt “jekk kienu”?

IS-SUR RAY BEZZINA: Jien ma nistax ngħidlek żgur li le għax jien ma kontx inkun fil-laqgħat.

ONOR. ROBERT ABELA: Jiġifieri ma teskludix.

IS-SUR RAY BEZZINA: Mhux ma neskludix; ma kontx aware tagħhom jekk huma kif qed tgħid inti. 

ONOR. ROBERT ABELA: Din il-ħidma li għadek kif għedt li inti kont tagħmel bħala parti mir-rwol tiegħek, kienet tieqaf fil-kampanja elettorali, jew kienet tibqa’ għaddejja?

IS-SUR RAY BEZZINA: Liema ħidma?

ONOR. ROBERT ABELA: Il-ħidma tiegħek vis-à-vis Wasteserv.
IS-SUR RAY BEZZINA: Kienet tibqa’ għaddejja, imma l-iktar fuq proċessi mibdijin diġà.

ONOR. ROBERT ABELA: Dawn il-proċessi li qegħdin nitkellmu dwarhom f’dawn l-emails fejn inti kont tirriferi persuni għal ingaġġ biex jidħlu jaħdmu, qed nifhem li kienu jibqgħu għaddejjin.  Hux hekk?

IS-SUR RAY BEZZINA:  Hemm emails datati waqt il-kampanja elettorali.

ONOR. ROBERT ABELA: Jekk, pereżempju, naqbdu din l-email ta’ Chris Said li bagħat lilek... 

IS-SUR RAY BEZZINA:  Kienet waqt kampanja elettorali?

ONOR. ROBERT ABELA: Le, ma kenitx waqt kampanja elettorali. Kieku din l-email – se nieħu sitwazzjoni ipotetika – li bagħat Chris Said lilek biex jidħlu tliet persuni Wasteserv u li mbagħad you followed it up maċ-Chief Executive Officer (CEO) ta’ Wasteserv, waslet fil-kampanja elettorali, xorta kont tipproċessaha bl-istess mod li pproċessajt din l-email?

IS-SUR RAY BEZZINA: Onor. Abela, in-numri jindikaw...

ONOR. ROBERT ABELA: Insa n-numri. X’kienet il-prassi li kont issegwi int?

IS-SUR RAY BEZZINA: Il-prassi kienet dejjem l-istess. 

ONOR. ROBERT ABELA: Li tibqa’ għaddejja l-ħidma.

IS-SUR RAY BEZZINA: Però jien ma kontx nimponi. Dejjem kien skont il-bżonn li Wasteserv... 

ONOR. ROBERT ABELA: M’iniex qed ngħidlek li kont timponi.

IS-SUR RAY BEZZINA: Li niftakar sew, u naf li ħarġet mil-laqgħat ta’ dan il-Kumitat, hu li...  Però għadda ż-żmien; qegħdin nitkellmu fuq żewġ elezzjonijiet ilu... 
ONOR. ROBERT ABELA: Jien m’għedtlekx li kont timponi.  Id-domanda tiegħi kienet – u fil-fatt diġà weġibtha – jekk il-ħidma politika tiegħek kenitx tieqaf jew le fil-kampanja elettorali.

IS-SUR RAY BEZZINA: Le, ma kenitx tieqaf.

ONOR. ROBERT ABELA: Int qed tgħid ma kenitx tieqaf, però ma kontx timponi. Naqblu?

IS-SUR RAY BEZZINA: Iva, però fuq proċessi mibdijin. Ma jidhirlix li Wasteserv f’dak il-perjodu kienet ħolqot... Għalkemm irrid insemmi kuntest żgħir ieħor li ma tantx issemma hawnhekk. Qegħdin nitkellmu dwar ħaddiema li qatt ma kienu jaħdmu mas-Servizz Pubbliku. Dawn mhumiex ħaddiema li spiċċaw jaħdmu mas-Servizz Pubbliku, imma huma ħaddiema tal-kuntrattur li jitħaddmu b’mod temporanju, jiġifieri ma kenux jispiċċaw fuq il-kotba tal-Gvern.

ONOR. ROBERT ABELA: U allura l-Minuta li joħroġ il-Kap tas-Servizz Pubbliku meta jiġi ppubblikat ir-rit tal-elezzjoni ma kenitx tapplika għal dan l-ingaġġ.  Hux hekk?

IS-SUR RAY BEZZINA: Naħseb b’mod speċifiku, le.

ONOR. ROBERT ABELA: Għax kieku int ma kontx tibqa’ għaddej bil-ħidma politika tiegħek.  Hux hekk?

IS-SUR RAY BEZZINA: Jien kont nimxi mar-regoli tas-Servizz Pubbliku li kienu joħorġu.

ONOR. ROBERT ABELA: Int għadek kif weġibtni li l-ħidma politika tiegħek, inkluż dwar l-ingaġġ tas-servizz, kienet tibqa’ għaddejja. Mela allura għandi għax nifhem li din id-direttiva tal-Kap tas-Servizz Pubbliku ma kenitx tapplika għal Wasteserv.

IS-SUR RAY BEZZINA: Ma tapplikax, però...

ONOR. ROBERT ABELA: Għax inkella inti kont tkun qed tiksirha.

IS-SUR RAY BEZZINA: Proċessi li jkunu diġà mibdijin u interviews li jkunu diġà nbdew, jibqgħu għaddejjin.
ONOR. ROBERT ABELA: Jiġifieri jekk ġimgħa qabel tkun se titħabbar id-data tal-elezzjoni – u min ikun fil-gvern ikun jaf meta – inti tiffissa d-dati tal-interviews,  kontu tibqgħu għaddejjin bl-interviews waqt il-kampanja.  Hux hekk?

IS-SUR RAY BEZZINA: Hekk hu.

ONOR. ALEX MUSCAT: Sur Bezzina, se nirriferik għal email partikolari li bgħatt inti fit-28 ta’ Jannar, 2013, jiġifieri fil-fulcrum tal-kampanja elettorali.  

IS-SUR RAY BEZZINA: Kienet għadha  kemm bdiet il-kampanja elettorali.

ONOR. ALEX MUSCAT: Il-kampanja kienet ilha li bdiet minn nofs Diċembru. Jekk tiftakar sew, il-Gvern kien waqa’ fil-bidu ta’ Diċembru. 

IS-SUR RAY BEZZINA: Imma l-kampanja bdiet fl-ewwel ġimgħa ta’ Jannar.

ONOR. CLAYTON BARTOLO: Però l-Gvern kien waqa’ fil-bidu ta’ Diċembru, jiġifieri fil-verità l-kampanja elettorali kienet bdiet minn Diċembru. 

IS-SUR RAY BEZZINA:  Kien caretaker government.

ONOR. ALEX MUSCAT: Għax id-darba l-oħra kont insejt inti, Sur President. Tiftakar?

IĊ-CHAIRPERSON: Iċ-ċirkolari tal-Kap tas-Servizz Pubbliku toħroġ fil-bidu tal-kampanja elettorali.

ONOR. ALEX MUSCAT: Jiġifieri qed nifhem li fit-28 ta’ Jannar dik iċ-ċirkolari kienet ħarġet, u inti, Sur Bezzina, dakinhar kont ktibt hekk lil Saviour Abela:

“Aħna se niltaqgħu miegħek illum wara nofsinhar. Qabel niltaqgħu, possibbli tindikalna x’vacancies jista’ ikun hemm f’din il-kumpanija partikolari fl-erba’ ġimgħat li ġejjin?”.

Allura anke waqt il-kampanja, inti xtaqt tkun taf fuq proċessi li kienu għadhom ma bdewx.  Hux hekk?
IS-SUR RAY BEZZINA: Ma naħsibx li dik is-sentenza tiegħi tfisser hekk. Jiena ma nkunx naf jekk Wasteserv...

ONOR. ALEX MUSCAT: Allura hawnhekk għal xiex qed tistaqsih?
IS-SUR RAY BEZZINA: Eżatt għal dak li hemm miktub, u ċioè x’vacancies jista’ ikun hemm. Mela jien naf jekk kienx hemm call li bdiet fl-1 ta’ Diċembru? Ma nkunx naf! 

ONOR. ALEX MUSCAT: Inti qed tistaqsi x’vacancies jista’ ikun hemm fl-erba’ ġimgħat li kienu ġejjin.

IS-SUR RAY BEZZINA: Dak li ktibt huwa miktub u jien m’iniex se nikkontestah, imma qed ngħidilkom il-kuntest li fih konna naħdmu. Wasteserv kienet aġenzija b’turnover ta’ nies qawwi; kienu jidħlu waste sorters illum, u jitilqu wara ġimgħa. Dawn kienu jmorru l-impjant ta’ Sant’Antnin meta lanqas kien għadu mekkanizzat u kienu jisseparaw l-iskart manwalment. Qed ngħid hekk biex nagħtikom il-kuntest biss, mhux biex nitħassru lil xi ħadd.

ONOR. ALEX MUSCAT: Kollox sew, imma hawnhekk kien hawn min ta l-impressjoni li huwa xi skandlu enormi li waqt kampanja elettorali anke nies bħalek jagħmlu rakkmandazzjonijiet biex nies jiġu ngaġġati jew jinxtara s-servizz tagħhom ma’ Wasteserv. 

IS-SUR RAY  BEZZINA: Jien nista’ inwieġeb fuq li kont nagħmel jien. Li qed ngħid hu li ma kelli pressjoni mingħand ħadd, la mill-Prim Ministru u lanqas minn xi ħaddieħor, biex persuna li m’hemmx bżonn tidħol Wasteserv, tiddaħħal, u kif għedt f’xi tweġiba minnhom, in-numri jikkonfermaw dak li qed ngħid jien għax m’hemm ebda spike, la fis-sena tal-elezzjoni, la f’ta’ qabilha u lanqas fi snin oħra. Jien naħseb ilħaqt żewġ elezzjonijiet fejn konna nieħdu ħsieb Wasteserv. Jekk tara n-numri tal-ħaddiema li kienu jaħdmu Wasteserv f’dawk is-snin, mhux f’dik is-sena partikolari, tara li t-tkabbir dejjem huwa bl-istess mod konsistenti. Ma niftakarx dak iż-żmien fejn kienu mpjegati l-400 ruħ li kienet tħaddem Wasteserv, però probabbilment ħafna minnhom kienu... Dak iż-żmien l-iskart isseparat fl-Impjant ta’ Sant’Antnin kien qed jisplodi, daħħalna l-borża l-griża u hemm kien fejn Wasteserv ma bdietx tlaħħaq mal-ħaddiema.  Imma kien hemm l-element l-ieħor u nitlobkom tapprezzaw l-element l-ieħor. Għalkemm hawnhekk wieħed jista’ jara, pereżempju, għaxar emails jitkellmu fuq waste sorters, jista’ ikun hemm uħud li huma għall-istess post, għax kien ikollna turnover qawwi ta’ ħaddiema. Kif qed ngħidilkom, dawn kienu jkunu b’kuntratt temporanju li jiġġedded mal-kuntrattur, jekk m’iniex sejjer żball kull tliet xhur, u ħafna minnhom kienu jitilqu wara l-ewwel tliet xhur, imbagħad terġa’ iddaħħal persuna oħra. Dan  hu l-kuntest.

ONOR. CLAYTON BARTOLO: Sur Bezzina, meta quddiemna kellna s-CEO ta’ Wasteserv, dan ukoll kien għamel riferenza għall-fatt li jitilqu ħafna nies, u diversi membri min-naħa tal-Oppożizzjoni qalulu li dik m’għandhiex x’taqsam u li ma teffettwa xejn. Jiġifieri inti qed tikkonfermalna hawnhekk dak li prattikament qalilna s-CEO ta’ Wasteserv, u ċioè li veru jkun hemm nies li jitilqu u li jkollok bżonn tagħmel replacement tagħhom. 

IS-SUR RAY BEZZINA: Jien ma nafx x’qal is-CEO ta’ Wasteserv, imma jien qed ngħidlek li...

ONOR. CLAYTON BARTOLO: Jiġifieri 	jien qed ngħid li inutli tara n-nies li daħlu biss,  trid tara wkoll min telaq, kif fil-fatt qiegħed tgħid inti.

IS-SUR RAY BEZZINA: Kollox sew, però n-numri ma naħsibx li jigdbu. Onorevoli, jien nista’ nitkellem dwar x’kien jiġri fiż-żmien li kont responsabbli jien. Irrid inkun l-ikbar prużuntus biex niġġudika x’qed isir issa f’Wasteserv.  Li nista’ ngħid hu li dak iż-żmien kien hemm din is-sitwazzjoni. Għandi nifhem, għax bejn wieħed u ieħor dak kien il-programm u naħseb li kien hemm ukoll fondi Ewropej ivvutati, li l-proċess ta’ mekkanizzar tal-Impjant ta’ Sant’Antnin kellu jitkompla, imma nerġa’ ngħid ma nafx x’ġara wara l-ħruq li kien hemm tal-Impjant ta’ Sant’Antnin, jiġifieri ma nafx illum x’inhi s-sitwazzjoni, però dak iż-żmien kien hemm turnover qawwi ta’ impjegati. 

ONOR. CLAYTON BARTOLO: Bħala parti mir-responsabilitajiet tiegħek mal-Ministru George Pullicino dak iż-żmien, inti kien ikollok x’taqsam mal-customer care tiegħu?

IS-SUR RAY BEZZINA: Direttament le, però intom taħdmu fil-politika u naħseb tafu li kull min imiss ma’ uffiċċju politiku... Jekk b’customer care x’tifhem li xi ħadd li jarani għaddej mit-triq u jaf li naħdem ma’ ministru u jkun irid ikellem lill-ministru u jistaqsini għal appuntament, allura fil-każ ngħidlek li kelli x’naqsam, però direttament kien hemm nies li kienu jaħdmu fil-customer care u jiena, jien bħala kap tas-segretarjat tal-ministru, kelli responsabilità ukoll fuq l-uffiċċju tal-customer care tal-ministru.

ONOR. CLAYTON BARTOLO: Jiġifieri d-data kont taraha int, jiġifieri min kien imur għand il-customer care, x’kienu jitolbu n-nies, eċċ.

IS-SUR RAY BEZZINA: Kelli aċċess għaliha mhux kont naraha. 

ONOR. CLAYTON BARTOLO: U dik id-data kienet tinżamm? Kienet tintrema’? X’kien jiġri minnha?

IS-SUR RAY BEZZINA: Kien ikollna lista ta’ nies li jiltaqgħu mal-ministru.  Jekk tħares lejn l-emails tara li l-ministru lanqas kien ikkupjat darba. 

ONOR. CLAYTON BARTOLO: Le, ġieli kien ikun ikkupjat il-ministru.

IS-SUR RAY BEZZINA: Rarament. 

ONOR. CLAYTON BARTOLO: Hemm nies oħra kkupjati, imma...

IS-SUR RAY BEZZINA: Jien għandi dubju hemmx xi ħadd li ġej mid-distretti fejn kien jikkontesta hu, jekk dik hi l-mistoqsija tiegħek.  Dwar min kien jara l-ministru nista’ ngħidlek li jekk kien jara n-nies nhar ta’ Tlieta l-uffiċċju tiegħu tal-kostitwenza ta’ Tas-Sliema kien ikollna lista ma’ min ikun iltaqa’. 

ONOR. CLAYTON BARTOLO: Allura l-ministru kien ikun aware mill-emails li tkun qed tibgħat inti? 
IS-SUR RAY BEZZINA: Le, mhux ta’ kull email; m’għandix dubju li fejn mhux ikkupjat ma kienx ikun jaf.

ONOR. CLAYTON BARTOLO: U inti aware li l-Partit Nazzjonalista dak iż-żmien kellu skema fejn kien jaqsam l-informazzjoni bejn il-ministeri u l-partit?

IS-SUR RAY BEZZINA: Aware għax naf li ħarġet fil-media, imma ma kontx involut fiha.

ONOR. CLAYTON BARTOLO: Jiġifieri int ma kellekx x’taqsam ma’ din ix-xibka ta’ informazzjoni.

IS-SUR RAY BEZZINA: Għandi dubju jekk dik l-iskema qattx ġiet launched fil-verità.

ONOR. CLAYTON BARTOLO: Ġiet launched għax intbagħtet email u l-email intbagħtet... 

IS-SUR RAY BEZZINA: Ma kontx fiha jien, però naf biha minn rapporti fil-media u mill-kjass li kien inqala’ fuqha dak iż-żmien. 

ONOR. ALEX MUSCAT: Sur Bezzina, ħin minnhom inti għedt li ma tħossx li kienet issir pressjoni żejda fuqek fl-operat tiegħek. Jien se nirriferik għal email partikolari tal-20 ta’ Ġunju, 2011 li inti bgħatt liċ-Chairman u li fiha ħassejt li kellek tikkopja lill-Ministru George Pullicino, fejn ktibt hekk:

“Chairman, nirriferi għall-email ta’ hawn taħt.”

U f’dik l-email int kont qiegħed tistaqsi fuq numru ta’ affarijiet, fosthom kif se tibqa’ dwar recruitment, dwar it-“tali” u “t-talija”, eċċ.  Komplejt tgħidlu – jidher li b’ton urtat – li:

“Fuq l-email annessa jien għadni bla risposta. M’għandi xejn kontra din il-persuna. Bilkemm nafha, però naħseb mhijiex tifhem il-pressjonijiet li jwassluni biex nitlobha b’mod regolari updates u  informazzjoni u jkolli ngħid li b’mod regolari qatt mhu qed jaslu. Forsi mhijiex adegwata biex tkun il-bniedma li titkellem magħna.”.
Kważi hawnhekk qiegħed titlob li din il-persuna tiġi replaced. 

“Irrid nagħti tweġibiet lil ħaddieħor, fosthom lill-OPM u lil Chris Said”.

Jiġifieri effettivament hawnhekk bl-iswed fuq l-abjad għandna li kienet issir pressjoni fuqek biex in return tagħmel pressjoni fuq Wasteserv. Sur Bezzina, ftakar li hawnhekk qiegħed taħt ġurament biex l-affarijiet ikunu ċari għal kulħadd.

IS-SUR RAY BEZZINA: Ibqa’ ċert li jien dejjem ngħid il-verità u llum taħt ġurament ukoll qed ngħid il-verità.  Onorevoli, jekk taqraha kif qed taqraha inti, tista’ tinftiehem kif qed tgħid inti, però m’għandix dubju... Dik l-email ġiet miktuba fis-6:15 p.m., u probabbli nkun ili nara l-emails minn xi s-7:00 a.m. Jiġifieri dak huwa l-ispirtu ta’ dik l-email. Il-kitba li qed tikkwota inti qiegħda hemm u ktibtha jiena, però il-kuntest huwa kollox.

ONOR. ALEX MUSCAT: L-email turi li kienet issir pressjoni fuqek.

IS-SUR RAY BEZZINA: Nibqa’ ngħid li bil-pressjonijiet kollha li seta’ kelli li f’xi mumenti forsi ma kontx naf inżommhom għalija, fl-ebda ħin ma kien hemm ċirkostanza fejn jien għedt lil Wasteserv li għalkemm naf li m’għandhomx bżonn idaħħlu ħaddiema, iridu jdaħħluhom għax hekk kienu qegħdin jgħiduli. Dik ma seħħitx.

ONOR. ROBERT ABELA: Imma inti wkoll għedt li l-Prim Ministru qatt ma kien jindaħal f’dawn il-kwestjonijiet tal-ingaġġ, però jien qed nara email datata 18 ta’ Frar, 2013...

IS-SUR RAY BEZZINA: Jien mhux hekk għedt. Jien għedt li lili qatt ma kellimni. Hekk għedt.

ONOR. ROBERT ABELA: Ħalli naqralek din l-email li hija datata 18 ta’ Frar, 2013 mibgħuta lilek minn Monica Mizzi, mill-OPM. L-ewwel nett, Monica Mizzi x’kariga kienet tokkupa?

IS-SUR RAY BEZZINA: Hawnhekk hawn miktub li kienet fil-private secretariat.

ONOR. ROBERT ABELA: Inti tafha lil Monica Mizzi?

IS-SUR RAY BEZZINA: Nafha mill-isem, qatt ma ltqajt magħha.

ONOR. ROBERT ABELA: Imma taf li kienet taħdem fis-Segretarjat tal-Prim Ministru. Monica Mizzi qed tgħidlek hekk:

“Ray, il-Prim Ministru talabni nirrikkmanda lil”,

u tagħtek żewġ ismijiet kunjomhom Buttigieg it-tnejn.

“li n-numru tat-telefon tagħhom huwa”,
u tagħtek in-numru tat-telefon.

IS-SUR RAY BEZZINA: U tlett ijiem wara fakkritni li għadni m’għamilt xejn fuq il-każ.

ONOR. ROBERT ABELA: U reġgħet  ikkupjat lill-Prim Ministru u lis-sinjura tiegħu fl-email.  Naqblu?

IS-SUR RAY BEZZINA: Iva, però daqshekk kienet kbira l-pressjoni. M’iniex qiegħed niftaħar li m’għamilt xejn fuq l-email, imma ... Skont x’tifhem bi pressjoni.

ONOR. ROBERT ABELA: Dawn l-emails kienu jirriferu għal luggage handlers. Din hija kariga f’Wasteserv?

IS-SUR RAY BEZZINA: Fejn qiegħdin il-kliem “luggage handlers”?

ONOR. CLAYTON BARTOLO: Fis-subject.

IS-SUR RAY BEZZINA: Naħseb li t-title huwa ħażin.

ONOR. ROBERT ABELA: Qed nifhem allura li tapplika għal Wasteserv. 

IS-SUR RAY BEZZINA: Naħseb li t-title huwa ħażin. Fil-fatt, fit-tieni email inbidel it-title. 

ONOR. ROBERT ABELA: L-email tgħid hekk: 

“Dawn applikaw sabiex jidħlu Wasteserv u t-tlieta m’għandhomx impjieg.”.

Jiġifieri din tikkonferma li l-issue hawnhekk mhijiex xi kwestjoni ta’ trasport, imma hija kwestjoni ta’ impjieg, u t-talba kienet biex jiddaħħlu jaħdmu. Sewwa?

IS-SUR RAY BEZZINA: Hekk hu.

ONOR. ROBERT ABELA: Imbagħad inti, fil-21 ta’ Frar bgħatt lil Saviour Abela, Chairman ta’ Wasterserv, u lil Christine Borg, impjegata ta’ Wasteserv fejn għedtilhom: 

“Ara x’nirċievi jien.  Tistgħu taħsbu f’soluzzjoni please, anke temporanja?”.

 X’ridt tgħid biha “anke temporanja”? X’kienet is-soluzzjoni?

IS-SUR RAY BEZZINA: Jien qed nistaqsi jekk hemmx post fejn jiddaħħlu dawn in-nies, jiġifieri jekk għandhomx vacancy biex dawn in-nies ikunu jistgħu jiġu kkunsidrati wara li jagħmlu... U dan huwa punt ieħor importanti.

ONOR. ROBERT ABELA: Meta għedtilhom biex isibulhom impjieg imqar temporanju...

IS-SUR RAY BEZZINA: Dawn kollha huma temporanji għax kien ikollhom kuntratti jiġġeddu kull tliet xhur.

ONOR. ROBERT ABELA: Dak iż-żmien.

ONOR. JULIA FARRUGIA PORTELLI: Ħlief għal xi nies li xtaqtu ġġibuhom tal-post.  U tajthom xi ismijiet ukoll. 

IS-SUR RAY BEZZINA:  Jien rajtha dik l-email. Dik kienet dwar cleaner li kienet tagħmel xogħol ma’ Wasteserv, u Wasteserv ma kellhomx cleaner. Jekk niftakar sew xi ħadd kien ġabli – għax niftakru l-każ tas-sinjura li qed insemmu hemmhekk –... 

ONOR. JULIA FARRUGIA PORTELLI: Jien fuq żewġt irġiel qed nistaqsik mhux fuq mara. Jiġifieri hemm każijiet oħra!

IS-SUR RAY BEZZINA: Issa naraha dik li qed tgħid inti, imma dwar din xi ħadd kien ġabli argument li peress li Wasteserv ma kellhiex impjegata li tagħmel xogħol ta’ cleaning fl-uffiċċji, kien jaqbel li din tiġi mpjegata dirett milli Wasteserv tħallas lill-kuntrattur u jixtru s-servizz.   Però dan xorta ma sarx; ħadd ma ġie mpjegat mas-Servizz Pubbliku through Wasteserv.

ONOR. JULIA FARRUGIA PORTELLI: Imma hemm email mibgħuta minnek fil-15 ta’ Jannar 2013 fid-9:32 a.m. – jiġifieri mhijiex waħda minn dawk il-ġranet fejn forsi kont għajjien għax ikun tard – lil Sur Saviour Abela, fejn qed tgħidlu: 

“Saviour, kellmuni xi ħaddiema, fosthom Louis u George Pace.  Tonio Fenech qalilhom li jekk issir talba mingħandkom hu lest li jawtorizza li dawn jaqilbu għal kuntratt indefinit. Nistgħu mmexxu? Kellmuni anke mill-Uffiċċju tal-Prim Ministru dwarhom dawn.”.

IS-SUR RAY BEZZINA: U weġibni s-CEO ta’ Wasteserv u qalli le, u mietet hemm.

ONOR. JULIA FARRUGIA PORTELLI: Le, is-CEO ta’ Wasteserv qallek hekk: 

“Taħt iċ-ċirkostanzi aħna obbligati li ma nibdlux kundizzjonijiet fil-kuntratti, u dan skont direttivi. Nistgħu però nerġgħu nagħmlu bħalma għamilna f’każijiet oħra...”, 

jiġifieri hemm każijiet li diġà ġraw, 

“...u nsibu raġuni biex nibdlu xi kundizzjoni jew oħra fil-kuntratt, jerġa’ jsir ieħor definit, li b’hekk ikun skatta proċess li jinqaleb waħdu għal indefinit bil-liġi wara r-raba’ sena ta’ impjieg.”. 

Din l-email intbgħatet fil-15 ta’ Jannar 2013, ftit ġimgħat biss qabel l-elezzjoni ġenerali.

IS-SUR RAY BEZZINA: Però m’hawnx trail li tkompli li dawn in-nies spiċċaw jaħdmu b’mod indefinit ma’ Wasteserv. I stand to be corrected.

ONOR. JULIA FARRUGIA PORTELLI: Imma ddiskutejtu modi “fejn nerġgħu nbiddlu kundizzjonijiet fil-kuntratti”. U dan sar waqt kampanja elettorali. Spjegali ftit min hu Louis Fenech.

IS-SUR RAY BEZZINA: Ma nafux.

ONOR. JULIA FARRUGIA PORTELLI: Taf li hemm email li fiha qed titolbu li dan il-ħaddiem jiltaq minn Wasteserv u jiġi bħala xufier tal-Ministru?

IS-SUR RAY BEZZINA: Iva rajtha dik l-email. Li ġara kien li wieħed mix-xufiera tal-Ministru, li kien impjegat b’position of trust, kellu xi issue medika u ma setax jaħdem proprju fil-kampanja elettorali u kelli bżonn bniedem. Dan il-bniedem, Louis Fenech, kienu qaluli li jagħmel xogħol ta’ xufier.

ONOR. JULIA FARRUGIA PORTELLI: Naqblu li dan huwa l-istess persuna li tissemma fiż-żewġ emails preċedenti fejn qegħdin tgħidu li tridu ġġibuh tal-post u li saħansitra Tonio Fenech, Ministru ieħor, takom il-mekkaniżmu ta’ kif jista’ jiġi tal-post? Jiġifieri lil min ridtu intom ippruvajtu ġġibuh tal-post u ma jibqax temporanju! B’kumbinazzjoni huwa l-istess bniedem!

IS-SUR RAY BEZZINA: Ma jidhirlix li dan il-bniedem ġie tal-post.

ONOR. JULIA FARRUGIA PORTELLI: Però għamiltu t-talba.  Jien m’għedtlekx li ġibtu tal-post. 

IS-SUR RAY BEZZINA: Onorevoli, kif spjegajt throughout...

ONOR. JULIA FARRUGIA PORTELLI: Imma dan mhuwiex indħil politiku u  logħob bil-yardstick li biha nkejlu qabel l-elezzjoni? Jekk il-mekkaniżmu li ntuża issa huwa ħażin, li sar fi żmienkom huwa tajjeb?  Naħseb li għandha tinżamm il-konsistenza.  Naqblu li dan sar f’kampanja elettorali.  Hux hekk?

IS-SUR RAY BEZZINA: Jien li nista’ niddefendi u nitkellem fuq dak li għamilt jien u dak li hawn dokumentat hawnhekk. L-ewwel nett dawn m’għandhomx x’jaqsmu ma’ xulxin.

ONOR. JULIA FARRUGIA PORTELLI: Le, dan huwa l-istess persuna. Taf lil xi ħaddieħor b’dan l-istess isem?

IS-SUR RAY BEZZINA: Ħa nkun ċar, m’iniex qed ngħidlek li m’għandhomx x’jaqsmu ma’ xulxin...

ONOR. JULIA FARRUGIA PORTELLI: Ippermettili, ħalli nkunu ġusti fil-mod ta’ kif nimxu hawnhekk. L-ewwel talba tiegħek, li saret fil-21 ta’ Diċembru 2012, kienet biex lis-Sur Louis Borg Falzon teħduh minn Wasteserv u jkun ix-xufier tal-Ministru George Pullicino. Naqblu?

IS-SUR RAY BEZZINA: Għall-perjodu tal-elezzjoni.

ONOR. JULIA FARRUGIA PORTELLI: M’iniex se ngħid li b’kumbinazzjoni, imma bħala stat ta’ fatt, u qed tgħidu int stess, inzerta fil-perjodu tal-elezzjoni.

IS-SUR RAY BEZZINA: Il-ministru – u inti, Onor. Farrugia Portelli, taf għax għandek xufiera miegħek – huwa ntitolat għal żewġ xufiera. U aħna kellna żewġ xufiera.

ONOR. JULIA FARRUGIA PORTELLI: U b’kumbinazzjoni dan ridtu ġġibuh tal-post!

IS-SUR RAY BEZZINA: Il-kumbinazzjoni m’għandha x’taqsam xejn waħda mal-oħra!

ONOR. JULIA FARRUGIA PORTELLI: Mela kif m’għamiltuhiex across the board ma’ kulħadd? Għaliex dan u mhux oħrajn?

IS-SUR RAY BEZZINA: Jien kelli talba, u l-email tiegħi hija ċara, fejn xi ħadd...

ONOR. JULIA FARRUGIA PORTELLI: Min talbek f’dan il-każ?

IS-SUR RAY BEZZINA: Naħseb li hemm miktub min talabni.

ONOR. JULIA FARRUGIA PORTELLI: Le.  Inti għedt “Kellmuni xi ħaddiema”.

IS-SUR RAY BEZZINA: Qed noqgħod fuq li ktibt.

ONOR. CLAYTON BARTOLO: Jiġifieri l-ħaddiema jissuġerixxu lil min idaħħal xufier miegħu l-ministru!?

IS-SUR RAY BEZZINA: Le.  Għalhekk għedt li m’għandux x’jaqsam. Hemm żewġ affarijiet dwar l-istess persuna.

ONOR. JULIA FARRUGIA PORTELLI: Talbek xufier temporanju għall-Ministru George Pullicino. Sewwa?

IS-SUR RAY BEZZINA: Kien għadu lanqas ġie, u għandi dubju jekk eventwalment ġiex. Jekk niftakar sew, ix-xufier l-ieħor li kien jissostitwixxih bid-day-in, day-out, spiċċa ħadem il-kampanja kollha hu u lanqas kellna bżonnu lill-ieħor. Jiġifieri għandi dubju jekk eventwalment ġiex.  Però milli ktibt jien, għax ma niftakarx iċ-ċirkostanza, l-istess persuna kien ġie jkellimni.

ONOR. JULIA FARRUGIA PORTELLI: Imbagħad inti, din it-talba li saritlek minn dan l-individwu, nimmaġina li ddiskutejtha mal-ministru.

IS-SUR RAY BEZZINA:  Le, ma naħsibx li ddiskutejtha.

ONOR. JULIA FARRUGIA PORTELLI: Jiġifieri erfajtha waħdek.

IS-SUR RAY BEZZINA: Irriferejtha.

ONOR. JULIA FARRUGIA PORTELLI: Għamilt talba int f’isem il-Ministru li jkun ix-xufier tiegħu. Ma naħsibx li inti qbadt lil xi ħadd, mingħajr ma l-ministru jaf min hu, biex teħodulu xufier. Nimmaġina li ddiskutejtha.

IS-SUR RAY BEZZINA: Iż-żewġ affarijiet qed inħalltuhom wisq.

ONOR. JULIA FARRUGIA PORTELLI: Qed nagħmillek mistoqsija speċifika.

IS-SUR RAY BEZZINA: Mela ejjew nitkellmu fuq tax-xufier.
ONOR. JULIA FARRUGIA PORTELLI: Lill-ministru staqsejtu jekk dan xtaqux hu, jew inti ddeċidejt li jkun dan ix-xufier u mhux ieħor?

IS-SUR RAY BEZZINA: Naħseb li nkun staqsejtu fuqu. 

ONOR. JULIA FARRUGIA PORTELLI: Allura f’dawn iċ-ċirkostanzi... Int qed tgħid li serraħt...

IS-SUR RAY BEZZINA: Għandi dubju ġiex xufier.

ONOR. JULIA FARRUGIA PORTELLI:  Imma dak huwa rrilevanti. Xahar wara li inti tlabt bil-miktub li dan jitlaq minn Wasteserv u jibda jservi bid-day-in, day-out bħala xufier personali tal-Ministru George Pullicino, u għedt li saħansitra tkellimtu mal-Ministru Tonio Fenech li tak il-mekkaniżmu...

IS-SUR RAY BEZZINA: Le mhux aħna, huma. Tonio Fenech qalilhom li jekk iridu... 

ONOR. JULIA FARRUGIA PORTELLI: Jiġifieri inti serraħt fuqu u ma tkellimtx ma’ Tonio Fenech.

IS-SUR RAY BEZZINA: Qed nitkellmu fuq il-15 ta’ Jannar 2013. Onestament ma niftakarx! Jien li għamilt kien li bgħatt email lis-CEO ta’ Wasteserv fejn għedtlu li kellmuni xi ħaddiema, u hu qalli li kien hemm dak il-mod kif issir. Jien ma nafx jekk imbagħad fil-15 ta’ Jannar 2017, erba’ snin wara, dawn sarux tal-post, għax m’għandix mod kif niċċekkja.

ONOR. ROBERT ABELA: Kull darba inti qiegħed b’mod konsistenti tgħid li ma kien hemm ebda interferenza ta’ natura politika min-naħa tiegħek fl-operat ta’ Wasteserv. Qed tgħid li kont qed taqdi r-rwol politiku tiegħek, però ma kien hemm ebda interferenza min-naħa tiegħek ta’ natura politika.

IS-SUR RAY BEZZINA: Kif nifhimha jien.

ONOR. ROBERT ABELA: Ħa naqrahalek l-email tal-4 ta’ Frar 2013 u ngħidlek kif nifhimha jien. L-ewwel nett, tikkonferma li fl-4 ta’ Frar 2013 konna diġà f’kampanja elettorali?

IS-SUR RAY BEZZINA: Iva, nikkonferma.

ONOR. ROBERT ABELA: Dakinhar intbagħtet email minnek lil Christine Borg, li taħdem Wasteserv, fejn qed tgħidilha “arali jekk hux minnu li l-helpers u d-drivers li jduru jiġbru r-recycling mill-uffiċċji tal-Gvern se jinqalbu day-in, day-out”. Hi weġbitek billi staqsietek “hemm xi problema jekk naqilbuhom bid-day-in, day-out?”, u int weġibtha u għedtilha li rajtha ma tagħmilx sens.  Imbagħad hemm email oħra minnek lil Christine Borg fejn tgħidilha “ma ngerxux ħaddiema please, elezzjoni 9th March”. Kif tiddeskriviha dik jekk mhux interferenza ta’ natura politika tal-ikbar forma għall-kalkolu politiku partiġġjan?

IS-SUR RAY BEZZINA: Din bdejt biha bħala eżempju. Jien niddefendi l-aġir tiegħi għax jien kelli ħafna ħaddiema...

ONOR. ROBERT ABELA: Imma għalfejn abbinajt ħtieġa tal-operat, jiġifieri l-qalba għal day-in, day-out għal mal-elezzjoni tad-9 ta’ Marzu? Għedtilha biex ma tgerxux ħaddiema għax hemm elezzjoni fid-9 ta’ Marzu.

IS-SUR RAY BEZZINA: Jien kont naħdem f’uffiċċju politiku.  Id-9 ta’ Marzu għalija kien skadenza importanti, u kieku kelli nagħmel din l-osservazzjoni llum, nerġa’ nagħmilha. Dawn kellhom il-ħaddiema qed jaħdmu mit-Tnejn sal-Ġimgħa u kienu se jaqilbuhom bid-day-in, day-out, imbagħad meta jien staqsejt – u naħseb li toħroġ minn xi korrispondenza li hawn hawnhekk – qaluli li għax kienu se jibdew jiġbru l-iskart separat mill-uffiċini tal-Gvern. Jien staqsejthom “mela issa l-uffiċini tal-Gvern jiftħu s-Sibt u l-Ħadd? Għalfejn se tagħmlu hekk?”. Għandek tkun taf li meta taqleb shift ta’ nies mil-lum għal għada...  Mela shift jinqaleb hekk?

ONOR. ROBERT ABELA: Int komplejt għedtilha “iċċaqilqu xejn għalissa, hekk jew b’hekk ma baqa’ xejn, and nothing will change much”. Kif tirrikonċilja l-operat ta’ kumpanija bħalma hija Wasteserv, mal-ħteġijiet politiċi ta’ partit politiku? Kif jabbinaw flimkien?

IS-SUR RAY BEZZINA: Qed nispjegalek. L-iskadenza tad-9 ta’ Marzu kienet hemm u jien kont qed naħdem għal dik l-iskadenza. Jien kont naħdem għal ministru li kellu elezzjoni ġejja, imma m’għandhomx x’jaqsmu ma’ xulxin! L-argument li qed nagħmel f’dik l-email...

ONOR. ROBERT ABELA: Però ndħalt fl-operat ta’ kumpanija tal-Gvern.

IS-SUR RAY BEZZINA: Imma ndħalt b’raġuni. Kif kont nifhimha jien.

ONOR. JULIA FARRUGIA PORTELLI: Ir-raġuni kienet biex tmorru tajjeb fl-elezzjoni.

IS-SUR RAY BEZZINA: Le.

ONOR. JULIA FARRUGIA PORTELLI: Mela x’kienet ir-raġuni?

IS-SUR RAY BEZZINA: Ir-raġuni kienet li jien rajtha ma tagħmilx sens li dawn jaqilbu shift mil-lum għal għada...

ONOR. JULIA FARRUGIA PORTELLI: Però dawn l-emails mhux kollha fuq shifts kienu.

IS-SUR RAY BEZZINA: Imma dawn fuq shifts.

ONOR. JULIA FARRUGIA PORTELLI: Dan il-każ partikolari, iva.

IS-SUR RAY BEZZINA: Fuq dik biss għedtlek jien.

ONOR. ROBERT ABELA: Rakkmandazzjoni tal-Prim Ministru li tintbagħat mis-segretarjat privat tiegħu, u allura għandi nifhem li ma kenux qed jgħidu dak li mhux minnu, fejn hi kkupjata s-sinjura tiegħu u Charles Bonello li kien l-assistent tiegħu... Naqblu li din saret fil-kampanja elettorali, tliet ġimgħat qabel l-elezzjoni?

IS-SUR RAY BEZZINA: Ma nistax inmerik għax id-data hemm qiegħda.

ONOR. ROBERT ABELA: Il-proċess kien għadu għaddej ukoll. Se nagħmillek domanda li saret diversi drabi f’dan il-Kumitat: X’sar differenti dakinhar minn dak li sar fl-2017?

IS-SUR RAY BEZZINA: Jien ma nafx x’sar fl-2017.

ONOR. ROBERT ABELA: Jiġifieri inti tikkonferma li l-proċess tal-ingaġġ tas-servizz li sar fl-2017, sar ukoll fl-2013.

IS-SUR RAY BEZZINA: Jien illum m’iniex involut fl-operat ta’ Wasteserv, però segwejt dak li kien qiegħed jintqal f’dan il-Kumitat. Li żgur ma sarx fl-2013 u lanqas fl-2008... Jien kont preżenti f’uffiċċju politiku fl-elezzjonijiet tal-2003, tal-2008 u tal-2013, u żgur li qatt ma daħħalna nies f’Wasteserv imbagħad intbagħtu jaħdmu, pereżempju, l-ministeru tal-edukazzjoni. Dik żgur li ma saritx, imma hija xi ħaġa li ssemmiet hawnhekk. Jekk trid,  inwieġbek eżatt, però nerġa’ ngħidlek li jien nitlaq minn kuntest li jien kont involut f’Wasteserv biex nara kif qed titħaddem Wasteserv sat-8 ta’ Marzu 2013, għax id-9 ta’ Marzu kien is-Sibt u n-nies marru jivvutaw. Jien sa dakinhar nista’ ngħidlek; dwar illum jien nista’ nirrepeti dak li qed nisma’.

ONOR. ROBERT ABELA: Jiġifieri l-proċess ta’ ingaġġ tas-servizz f’Wasteserv kien jibqa’ għaddej.

IS-SUR RAY BEZZINA: Imma kien jibqa’ għaddej b’mod differenti ħafna minn dak li smajt hawnhekk.

ONOR. JULIA FARRUGIA PORTELLI: X’kien differenti? Rajna emails mingħandek fejn tgħidilhom jistennew li sal-elezzjoni kull siegħa tibqa’ ddejjaqhom.

IS-SUR RAY BEZZINA: Imma mhux fuq ingaġġ.

ONOR. ROBERT ABELA: L-email tal-Prim Ministru datata 18 ta’ Frar, qed titkellem fuq ingaġġ ta’ tliet persuni partikolari. Allura kif qed tgħid li mhux fuq ingaġġ?

IS-SUR RAY BEZZINA: Jista’ jkun li dak il-proċess kien diġà mibdi, kif diġà għedna.

ONOR. ROBERT ABELA: Żgur ma kienx kompletat.

IS-SUR RAY BEZZINA: Żgur ma kienx kompletat, però lanqas ma naf jekk dawk in-nies daħlux.

ONOR. CLAYTON BARTOLO:  But that’s besides the point.

ONOR. ROBERT ABELA: Insa daħlux jew le, l-imbuttatura kienet biex jidħlu!  U kienet ġejja mill-Prim Ministru stess. Dik żgur hija differenti minn dak li ġara fl-2017, għax fl-2017 żgur ma ntervjena ebda prim ministru!

IS-SUR RAY BEZZINA: Nerġa’ ngħidlek li l-Prim Ministru lili qatt ma kellimni.

IĊ-CHAIRPERSON: Sur Bezzina, f’dan il-proċess irriżulta li fl-erba’ ġimgħat ta’ qabel l-aħħar elezzjoni daħlu ma’ Wasteserv 132 persuna. Fi żmien l-erba’ ġimgħat qabel l-elezzjoni meta kont involut inti, daħlu jaħdmu 132 persuna?

IS-SUR RAY BEZZINA: Le, ma daħlux.

ONOR. ROBERT ABELA: Kemm daħlu?

ONOR. JULIA FARRUGIA PORTELLI: Tina figura!

IS-SUR RAY BEZZINA:  Kien hemm hemm ħaddiema l-istess bħas-sena ta’ qabel.

ONOR. ROBERT ABELA: Imma xorta baqa’ għaddej il-proċess.

IS-SUR RAY BEZZINA: Iva.

ONOR. CLAYTON BARTOLO: Sur Bezzina, inti għedtilna li d-9 ta’ Marzu kienet data ta’ skadenza importanti ħafna għalik.

IS-SUR RAY BEZZINA: Għalija iva.

ONOR. CLAYTON BARTOLO: Però dan jiġġustifika l-indħil politiku fl-operat ta’ Wasteserv?

IS-SUR RAY BEZZINA: Jien ma nħossx li dan huwa ndħil politiku.

ONOR. CLAYTON BARTOLO: Mela ħalli nieħdok għal dik l-email, li inti għedtilna li m’għandhiex x’taqsam mal-ingaġġ imma għandha x’taqsam ma’ affarijiet oħra, fejn għedt li se tibda ddejjaq lin-nies on an hourly basis sad-9 ta’ Marzu. Dak mhux indħil politiku fl-operat ta’ Wasteserv?

IS-SUR RAY BEZZINA: Le.

ONOR. CLAYTON BARTOLO: Le!?

IS-SUR RAY BEZZINA: Ma naħsibx li huwa hekk.

ONOR. CLAYTON BARTOLO: Kif tgħidilna li le? Jekk inti bniedem politiku, minn uffiċċju politiku?

IS-SUR RAY BEZZINA: Jien nifhem li jien qiegħed hawnhekk f’nofs din id-diskussjoni, però ma rridux inpoġġu... Din l-email l-ewwel nett tispiċċa bi smiley, jiġifieri anke l-ispirtu ta’ kif inhi miktuba...

ONOR. CLAYTON BARTOLO: M’għandux x’jaqsam l-ismiley!

IS-SUR RAY BEZZINA: Kien hemm persuna li nvestiet – se ngħidlek x’kien il-każ, jekk trid ngħidulek privatament wara, m’għandix problema –...

ONOR. CLAYTON BARTOLO: Il-mistoqsija tiegħi ma tirrelatax mal-individwu jew mal-każ, imma fuq indħil politiku fl-operat ta’ Wasteserv.

IS-SUR RAY BEZZINA: U se nwieġbek għalfejn naħseb li mhuwiex indħil politiku;  jekk inti taħseb li huwa ndħil politiku, għandek dritt għall-opinjoni tiegħek. Din kienet persuna li rebaħ tender ta’ scrapping ta’ karozzi tal-linja. Malta kien hawn madwar 600 karozza tal-linja dak iż-żmien li nqalbu għal Arriva...

ONOR. ALEX MUSCAT: Milli jidher kellu jieħu flus kbar.

IS-SUR RAY BEZZINA: Dan kien każ ta’ bniedem li nvesta u kkalkula li, pereżempju, se jkun qiegħed iqatta’ 200 karozza tal-linja kull xahar, u Wasteserv kellhom ammonti ta’ flus dovuti lilu. Jien bgħattilhom...

ONOR. ALEX MUSCAT: Inti ktibt li għandu jieħu flus kbar mingħandhom.

IS-SUR RAY BEZZINA: Imma mhux flus under the table!

ONOR. CLAYTON BARTOLO: M’aħniex qed ngħidu hekk aħna!

ONOR. ALEX MUSCAT: Però dan kien każ importanti ħafna.

ONOR. CLAYTON BARTOLO: U ppruvajt taqdih qabel l-elezzjoni.

IS-SUR RAY BEZZINA: Għax fl-10 ta’ Marzu ma kontx se nkun hemm jien!

ONOR. CLAYTON BARTOLO: Iva, imma ppruvajt taqdih qabel l-elezzjoni!

IS-SUR RAY BEZZINA: Iva, mela le!

ONOR. CLAYTON BARTOLO: Qed tikkonferma.

IS-SUR RAY BEZZINA: Imma mhux fuq impjieg!

ONOR. CLAYTON BARTOLO: M’iniex qed nitkellem fuq impjiegi jien.

IS-SUR RAY BEZZINA: Kieku ġie jkellimni l-għada tal-elezzjoni wkoll kont nagħmel l-istess.

ONOR. CLAYTON BARTOLO: L-għada tal-elezzjoni żgur ma kienx se jkellmek!

IS-SUR RAY BEZZINA: L-għada tal-elezzjoni ta’ qabel.

ONOR. CLAYTON BARTOLO: Mhux dak hu l-punt. Hawnhekk kont f’kampanja elettorali u qed tikkonfermali li ppruvajt taqdih f’kampanja elettorali qabel l-elezzjoni.

IS-SUR RAY BEZZINA: Imma jekk jiġi xi ħadd ikellmek li għandu jieħu flus li huma tiegħu mingħand il-Gvern, ma tkellmux lill-ministru?

ONOR. CLAYTON BARTOLO: Mhux dak hu l-punt tiegħi.

ONOR. ALEX MUSCAT: Sur Bezzina, inti tibgħat email u tgħid li din il-persuna partikolari, li inti anke spjegajt li rebħet xi tender sabiex jiġu skreppjati l-karozzi tal-linja, għandha tieħu flus kbar mingħand Wasteserv. Meta inti bgħatt din l-email lilek stess fakkruk li ma kenux insew dan il-każ u kont għadek kif tkibtilhom il-ġurnata ta’ qabel. Inti rrispondejt...

IS-SUR RAY BEZZINA: ...li se nfakkarhom kuljum. 

ONOR. CLAYTON BARTOLO: Mhux kuljum, imma siegħa siegħa. 

ONOR. ALEX MUSCAT: Mill-15 ta’ Jannar sad-9 ta’ Marzu fuq dan il-każ partikolari fejn bniedem kellu jieħu ħafna flus kont lest li tibgħat reminder kull siegħa biex dan il-bniedem jieħu dawn il-flus li allegatament kellu jiġbor. Ħaġa bħal din ma tistax tiġi nterpretata b’mod ħażin? 

IS-SUR RAY BEZZINA: Ma naħsibx; kollox kien above board. Mela għax tkun f’kampanja elettorali u bniedem għandu jieħu flus dovuti lilu jien m’għandix nikteb? 

ONOR. ALEX MUSCAT: Jekk huma dovuti lilu u għandu jiġbor ħafna flus b’mod leċitu, x’kien se jinbidel wara d-9 ta’ Marzu? Mhux xorta kien se jiġborhom? 

IS-SUR RAY BEZZINA: Mela jien qed ngħid li wara d-9 ta’ Marzu ma kienx se jeħodhom? Imma jien stajt ngħinu sad-9 ta’ Marzu. 

ONOR. CLAYTON BARTOLO: Jiġifieri ridt taqdih qabel id-9 ta’ Marzu. 

ONOR. ALEX MUSCAT: Imma f’dan il-każ biss inti ħassejt li għandek tibgħat reminder kull siegħa għal madwar seba’ ġimgħat! 

IS-SUR RAY BEZZINA: Onorevoli, dik hija a tongue in cheek reply. Issa jekk irridu noqogħdu nagħmlu l-affarijiet  out of context, m’għandix problema. 

ONOR. JULIA FARRUGIA PORTELLI: Tiftakar kif spiċċa dan il-każ? 

IS-SUR RAY BEZZINA: Le, ma niftakarx. 

ONOR. ALEX MUSCAT: Imma mhijiex sitwazzjoni skomda din?  Ma tafx jekk ġabarahomx? 

IS-SUR RAY BEZZINA: Ma niftakarx. 

ONOR. JULIA FARRUGIA PORTELLI: Kien daqshekk kbir il-każ li tibgħat email kull siegħa, jiġifieri qed ngħidu… 

IS-SUR RAY BEZZINA: Ma naħsibx li bgħatt email kull siegħa. 

ONOR. JULIA FARRUGIA PORTELLI: Irrilevanti; għedtha. Tiftakar kif spiċċa l-każ? 

IS-SUR RAY BEZZINA: Nispera li ħa l-flus. 

ONOR. JULIA FARRUGIA PORTELLI: Ma tiftakarx jekk inqediex? 

IS-SUR RAY BEZZINA: Le, ma niftakarx, però nispera li ħadhom u m’għandix dubju li ħadhom għax kieku ma ħadhomx naħseb li kien itella’ l-Gvern il-qorti. Intom qed tistaqsu... 

ONOR. JULIA FARRUGIA PORTELLI: Aħna qegħdin nagħmlu mistoqsijiet in line ma’ talba li għamlet l-Oppożizzjoni, li int kont tagħmel parti minnha, għax skont huma, saret xi ħaġa ħażina fil-mod kif f’Wasteserv ddaħħlu jaħdmu numru ta’ persuni. 

IS-SUR RAY BEZZINA: Din l-email mhijiex fuq impjiegi. 

ONOR. JULIA FARRUGIA PORTELLI: Irrilevanti; joħroġ il-mod ta’ kif tmexxiet dak iż-żmien u l-collusion li kien hemm bejn… 

IS-SUR RAY BEZZINA: Fejn hi l-collusion? Jekk xi ħadd jiġi għand uffiċjal tal-ministru u jgħidlu li għandu jieħu flus u jurih il-karti – naħseb li wrieni l-karti – biex nagħtih… 

ONOR. ROBERT ABELA: Frankament jien naqbel miegħek, imma mur ipprova spjega dan lill-Oppożizzjoni li talbu din l-inkjesta! Għax huma talbuha din l-inkjesta. 

IS-SUR RAY BEZZINA: Jien ma nitkellimx f’isem l-Oppożizzjoni. 

ONOR. ROBERT ABELA: Jew tajjeb għal kulħadd, jew ħażin għal kulħadd, ma tistax tuża yardstick differenti. Dak hu l-argument tagħna. Aktar qabel għamiltlek mistoqsija u għedtli li żgur li qabel  l-2013 ma ddaħħlux persuni ma’ Wasteserv u marru ma’ entità oħra tal-Gvern. Ħa nirriferik għall-email tat-28 ta’ Jannar 2013 mibgħuta lilek minn Saviour Abela – u hemm żewġ persuni oħra kkupjati – fejn qiegħed ikellmek dwar żewġ persuni, li mill-email jidher ċar li jaħdmu ma’ Wasteserv imma li ġew mislufin lill-Ministeru tagħkom. 

IS-SUR RAY BEZZINA: F’position of trust. 

ONOR. ROBERT ABELA: Jiġifieri n-nies li jiddaħħlu ma’ Wasteserv u jimxu lejn il-Ministeru… 

IS-SUR RAY BEZZINA: Onor. Abela, dawk kienu f’position of trust. Wieħed minnhom,  Joseph Spiteri, nafu u nista’ ngħidlek li għadu ma’ Wasteserv sal-lum; jaħdem inspector f’Wasteserv. 

ONOR. ROBERT ABELA: Jiġifieri ddaħħlu nies ma’ Wasteserv li mxew. 

IS-SUR RAY BEZZINA: Le. 

ONOR. ROBERT ABELA: Kif le!? Hawn żewġ persuni! Fuq Mizzi, biex ma nsemmix l-ewwel isem tiegħu, qallek hekk: 

“Dan konna ftehemna biex jiġi lura iżda issa waqaf. Issa għandna lok għalih wara post li spiċċa minnu, u ieħor mal-Planning Authority”. 

ONOR. CLAUDIO GRECH:  Mar mal-Parks, Afforestation and Countryside Restoration (PARKS) Directorate!
ONOR. ROBERT ABELA:  Onor. Claudio Grech, ma marx mal-PARKS, mar mal-Planning Authority u l-ieħor mar mal-ministeru.  Jiġifieri dan il-proċess, li minn ma’ Wasteserv jimxu għand entità oħra tal-Gvern, kien isir ukoll. 

IS-SUR RAY BEZZINA: Kif spjegajt fil-bidu, illum jien m’iniex fl-operat ta’ Wasteserv. Jien segwejt il-laqgħat ta’ dan il-Kumitat – naħseb li smajthom kollha, forsi qbiżt xi waħda ‘l hemm u ‘l hawn – u smajt kumment fejn intqal li hemm ħaddiema li qed jiddaħħlu ma’ Wasteserv u jmorru… Jien ma fhimtx li dawn qed imorru f’position of trust. Din hija differenti. 

ONOR. ROBERT ABELA: Il-prinċipju huwa l-istess. 

IS-SUR RAY BEZZINA: Le, mhux l-istess. 

ONOR. ROBERT ABELA: Fil-każ ta’ Spiteri, minn ma’ Wasteserv mar mal-Planning Authority (PA), imbagħad kien se jimxi lura. Mizzi l-istess, mar il-Ministeru u baqa’ fuq il-kotba ta’ Wasteserv. X’hemm differenti? Wieħed position of trust u l-ieħor mhux position of trust imma t-tnejn li huma daħlu ma’ WasteServ u mxew  lejn entità oħra. 

IS-SUR RAY BEZZINA: Ma naħsibx li huwa hekk. 

ONOR. ROBERT ABELA: X’hemm differenti, jekk ma taħsibx li huwa hekk? 

IS-SUR RAY BEZZINA: Nerġa’ ngħidlek, position of trust hija differenti. Lil Joseph Spiteri nafu personali u jekk tmur tiċċekkja fuq il-kotba ta’ Wasteserv issib li llum dan jaħdem inspector fl-impjant ta’ Sant’Antnin.  Jiġifieri mhux kif qed tgħid inti, ma daħalx f’Wasteserv u mexa… 

ONOR. ROBERT ABELA: Minn Wasteserv mexa lejn il-PA. 

IS-SUR RAY BEZZINA: Le, mhux il-PA, il-ministeru kien. 
ONOR. ROBERT ABELA: Fl-email qiegħed jgħidlek “hemm lok ta’ inspector ta’ kalibru sekondat ma’ Wasteserv”. Għal Spiteri qed jgħidlek.

IS-SUR RAY BEZZINA:  Żgur li ma marx. 
ONOR. ROBERT ABELA: Apparti minn jekk marx jew le, it-talba hemmhekk kienet. Issa jekk ipproċessajtuhiex jew le, hija ħaġa oħra, imma żgur li ma kontu taraw xejn ħażin fil-prinċipju għax hemm talba mibgħuta minn Wasteserv stess lilek u inti qatt m’għedtilhom li dik ma tistax issir. 

IS-SUR RAY BEZZINA: Però ma saritx u m’hemmx tkomplija ta’ dik il-konverżazzjoni u, le, b’mod ġenerali… 

ONOR. ROBERT ABELA: Imma fil-każ ta’ Mizzi saret on a poisiton of trust basis, jiġifieri mexa minn Wasteserv.

IS-SUR RAY BEZZINA: Differenti ħafna. 

ONOR. ROBERT ABELA: Mhux differenti ħafna.  Li jkun fuq il-kotba ta’ Wasteserv u jintbagħat jaħdem ma’ entità li xogħolha huwa relatat mal-waste recycling hija daqshekk xi ħaġa ta’ barra minn did-dinja? 

IS-SUR RAY BEZZINA: Onor. Abela, inti taf li ministru jista’ jgħid li jrid lil “dik” il-persuna biex tmur xufier miegħu sakemm ikun qed jokkupa dik il-kariga, imma kif jispiċċa hu, jitlaq. 

ONOR. ROBERT ABELA: U fil-każ ta’ inspector mal-PA x’differenza hemm? 

IS-SUR RAY BEZZINA: Fil-każ ta’ inspector mal-PA ma saritx. Is-CEO ta’ Wasteserv kiteb lili – u jien ma nistax nitkellem għalih – u nista’ ngħid li ma saritx, però għalfejn ma saritx ma niftakarx. 

ONOR. ROBERT ABELA: Però s-CEO ta’ Wasteserv għamel rakkmandazzjoni li ssir din il-manuvra, anzi qed jgħid li jarawh ideali biex imur hemmhekk, sekondat ma’ dik li dak iż-żmien kienet il-Malta Environment and Planning Authority (MEPA). Ma nimmaġinax li s-CEO ta’ Wasteserv qed jgħid li għandha ssir xi ħaġa li ma kenitx permessa mill-memorandum and articles of association ta’ Wasteserv.  Hux hekk? 

IS-SUR RAY BEZZINA: Onor. Abela, xejn ma jżommkom milli tistaqsu fuq din, imma jien ma niftakarx li din kienet issir, anzi… 

ONOR. ROBERT ABELA: Imma qiegħda iswed fuq l-abjad. 

IS-SUR RAY BEZZINA: Iva, hawn email, però… 

ONOR. ROBERT ABELA: U qiegħed fiha inti. 

IS-SUR RAY BEZZINA: Iva, imma ma saritx u ma kenitx xi okkorrenza li kienet issir. 

ONOR. ROBERT ABELA: Imma kien suġġeriment li sar mis-CEO ta’ Wasteserv stess, jiġifieri l-loġika tgħidli li l-memorandum and articles of association ta’ Wasteserv kienu jippermettuha għax kieku s-CEO ma kienx se jagħmel suġġeriment kontra l-memorandum and articles of association stess. 

IS-SUR RAY BEZZINA: Ma nafx ngħidlek x’kien jgħid il-memorandum and articles of association ta’ Wasteserv. 

ONOR. ROBERT ABELA: Lili, l-loġika hekk tgħidli. 

ONOR. ALEX MUSCAT: Sur Bezzina, x’kienet ir-relazzjoni tiegħek f’dak il-perjodu maċ-Chairman, l-Onor. Beppe Fenech Adami? 

IS-SUR RAY BEZZINA: Ta’ back bencher tal-Gvern ma’ uffiċjal politiku, jiġifieri kont niltaqa’ miegħu f’attivitajiet tal-partit, qatt ma kont fid-distrett tiegħu, u hawn xi emails mingħandu. 

ONOR. ALEX MUSCAT: Qed nifhem li eżatt kif qed tgħid inti kien wieħed minn dawk in-nies li kien jagħmillek ir-rakkmandazzjonijiet tiegħu wkoll. 

IS-SUR RAY BEZZINA: Hawn qegħdin. 

ONOR. ALEX MUSCAT: Tiftakar jekk kontx qdejtu lill-Onor. Beppe Fenech Adami fuq dawn? 
IS-SUR RAY BEZZINA: Assolutament le, però smajt lill-Onor. Fenech Adami jgħid li waħda minn dawn il-persuni kellmitu jew kitbitlu u qaltlu li qatt ma ntgħażlet. 

ONOR. CLAYTON BARTOLO: Ħalli npoġġuk ftit in context.  Fid-29 ta’ Novembru inti ktibt lis-Sur Vince Magri, li dak iż-żmien kien CEO ta’ Wasteserv, u għedtlu: 

“Vince, kellmek Beppe Fenech Adami, MP dwar…”. 

IS-SUR RAY BEZZINA: Jiġifieri kellem dirett lilu. 

ONOR. CLAYTON BARTOLO: Però nimmaġina li mbagħad kien kellem lilek biex bgħattlu inti. Imbagħad is-Sur Magri rrispondik lura u qallek: 

“Dan l-applikant kien għamel l-interview u ġie magħżul imma semma li kellu problema ta’ transport.  Jekk din ma baqgħetx problema informa lill-MP please.”. 

Ovvjament inti informajtu, però... 

IS-SUR RAY BEZZINA: Hu qalli li t-trasport ma kienx provdut. 

ONOR. CLAYTON BARTOLO: Qal:  “Jista’ jibda minn għada. Għidulu”. 

IS-SUR RABY BEZZINA: Għax kien diġà ntgħażel. 

ONOR. CLAYTON BARTOLO: Però ma kienx ħadu l-job, imbagħad f’daqqa waħda jgħidilkom “Jista’ jibda. Għidulu”. 

IS-SUR RAY BEZZINA:   Sadanitant kien għamel l-interview u ġie magħżul. 

ONOR. CLAYTON BARTOLO: Imma ma kienx beda, u għalkemm ma bediex, postu baqa’ vojt jistennih. Hekk tiġi meta tgħid “jista’ jibda meta tgħidulu”. 

IS-SUR RAY BEZZINA: Fis-6 ta’ Diċembru kitibli u qalli li “jekk din ma baqgħetx problema...”... 

ONOR. CLAYTON BARTOLO: Jiġi li postu baqa’ vojt jistennih. 

IS-SUR RAY BEZZINA: Mhux baqa’ jistennih; l-Onor. Beppe Fenech Adami lanqas kien għadu kellimni. 

ONOR. CLAYTON BARTOLO: Jien ma nafx min żammu vojt, qed nistaqsi lilek. Kif postu baqa’ vojt? 

IS-SUR RAY BEZZINA: Ma nafx ngħidlek. 

IĊ-CHAIRPERSON: Kieku għamel xi seba’ xhur vojt...  Tajjeb ngħidu li l-emails huma kollha mibgħuta fl-istess ġurnata, fis-6 ta’ Diċembru,  biex ma nagħtux l-impressjoni li… 

ONOR. CLAYTON BARTOLO: Sur President, se tieħu post ix-xhud illum? 

IĊ-CHAIRPERSON: Biex inkunu ċari ma min qed jismagħna. Hawn tliet emails mibgħuta in the span of 30 minutes. Jiġifieri meta ngħidu li l-post baqa’ vojt, kien baqa’ vojt għal 30 minuta. 

ONOR. CLAYTON BARTOLO: Il-punt mhuwiex meta ntbagħtu l-emails. Il-punt huwa… 

ONOR. ALEX MUSCAT: Onor. Fenech Adami, illum mhux qed tixhed inti. 

ONOR. CLAYTON BARTOLO: Il-ġimgħa l-oħra kellna kontestazzjoni fuq iċ-chairmanship, u għaddiet; żomm il-post tiegħek ta’ Chairman u nħallu lix-xhud jitkellem. 

ONOR. ALEX MUSCAT:  Onor. Fenech Adami, din hija sitwazzjoni li qatt ma kellna bħalha qabel.

ONOR. CLAYTON BARTOLO:  Sur Bezzina, l-interview ma sarx fl-istess ġurnata, jiġifieri l-interview kien diġà sar qabel u allura l-post tiegħu baqa’ vojt għal ammont ta’ żmien. 

IS-SUR RAY BEZZINA: Onor. Bartolo, jien qed naqra l-emails bħalek u m’iniex qed nara dan li qed tgħid inti. Kitibli l-Onor. Fenech Adami, jien kellimt jew ktibt lis-CEO ta’ Wasteserv u hu qalli li dan għamel interview, intgħażel… 

ONOR. CLAYTON BARTOLO: ...imma ma daħalx. 

IS-SUR RAY BEZZINA: Imbagħad fl-istess email qalli, jiġifieri mhux jien ktibtlu u għedtlu biex idaħħlu, li jekk din ma baqgħetx problema jista’ jibda bħala waste sorter. Issa jekk dakinhar ħareġ xi ħaddieħor u nqalgħet vakanza, jien... 

ONOR. CLAYTON BARTOLO: Kellek iżjed back benchers li kienu jiktbulek apparti dawn l-emails li hawn hawnhekk? 

IS-SUR RAY BEZZINA: Naħseb kieku kien hemm kienu jkunu ma’ dawk l-emails. 

ONOR. CLAYTON BARTOLO: Hawnhekk ġew ippubblikati madwar 66 paġna. 

IS-SUR RAY BEZZINA: Mhux kollha mibgħuta lili! 

ONOR. CLAYTON BARTOLO: Mhux kollha mibgħuta lilek, però r-realtà hi li ħafna minnhom huma. 

IS-SUR RAY BEZZINA: Hawn emails tiegħi u lili u hawn ukoll emails li huma mibgħuta lili imma ma jitkellmux dwar impjiegi. 

ONOR. CLAYTON BARTOLO: Li hu ndħil politiku fl-operat ta’ Wasteserv. Jiġifieri nerġgħu naqgħu hemmhekk. 

IS-SUR RAY BEZZINA: Kif għedtlek, naħseb li fl-ebda ħin m’hemm, anke fejn qalu le...  U hawn ċirkostanzi fejn għandi reminders. Jien m’iniex qed niftaħar li kelli reminders, imma ċ-ċirkorstanza turik li m’hawnx xi martell fejn qed ngħidilhom li bilfors riedu jagħmel “hekk”. Qatt ma toħroġ din. Irridu naraw l-ispirtu ta’ dawn l-emails.  Dawn kienu emails li ġieli rċevejt… 

ONOR. ALEX MUSCAT: Imma, Sur Bezzina, reminder kull siegħa mhijiex xi ħaġa li biha tkun qed tagħmel pressjoni fuq dak li jkun? 

IS-SUR RAY BEZZINA: Le, dik diġà tkellimniha u spjegajtlek li reminder kull siegħa kien fuq każ...  U reminder kull siegħa hija meħuda out of context. Dik hija email fejn jien għamilt smiley fl-aħħar u fejn weġibt għax hu qalli li kont diġà kellimtu dwar dak il-każ il-ġurnata ta’ qabel. 

ONOR. CLAYTON BARTOLO: Sur Bezzina, kif tinterpreta l-fatt li CEO u chairperson ta’ entità li taqa’ direttament taħt il-Ministeru tagħkom tirċievi email mingħand it-tieni l-aktar persuna b’saħħitha fil-Ministeru?  Dik ma tinterpretahiex bħala pressjoni politika? 

IS-SUR RAY BEZZINA: Onor. Bartolo, jien m’iniex se nikkmandak kif tinterpretaha inti. Jien għedtlek, naħseb b’mod eżawrenti, kif ninterpretaha jien u l-istess se nibqa’ ngħidlek. Jien ħassejt li ma kontx qiegħed immur lil hinn minn dak li kont naħseb li jien obbligat nagħmel. Issa jekk jien u inti ma naqblux… 

ONOR. CLAYTON BARTOLO: Obbligat tagħmel minn min? 

IS-SUR RAY BEZZINA: Jien kont inħoss li dak ir-rwol politiku kien jinkludi dawn l-affarijiet però qgħadt attent, u kif għedtlek, fl-ebda ħin ma naħseb li hemm ċirkostanzi fejn – u  dan joħroġ kemm minn dawn l-emails u kemm milli smajt mid-diskussjoni fejn kien hemm każijiet speċifiċi fejn il-persuna ma ntgħażlitx –... 

ONOR. JULIA FARRUGIA PORTELLI: Sur Bezzina, min kienet Christine li taħdem f’Wasteserv? 

IS-SUR RAY BEZZINA: Christine kienet taħdem fl-HR ta’ Wasteserv. 

ONOR. JULIA FARRUGIA PORTELLI: Fil-21 ta’ Ġunju 2011, is-Sur Vince Magri, li dak iż-żmien kien is-CEO ta’ Wasteserv qal hekk: 

“Chairman, nippreferi li nkellmu lil Ray meta nkunu l-Ministeru. Jien tajt struzzjonijiet li ma joħorġux ċerti dokumenti interni u għandna nevitaw emails dwar is-suġġett. Lil Christine jien qed noħolqilha l-problemi għax indum naħsibha biex naqbad u nixtri aktar servizzi. It-talbiet jidħlu spiss u mhux faċli tiddeċiedi malajr. Għall-amministrazzjoni tagħna saret diffiċli ħafna biex nibqgħu mexjin kif konna. Ray bagħat struzzjonijiet biex jibda jiltaqa’ ma’ Christine mingħajr il-preżenza tagħna ħalli tkun tista’ taġġornah. Dawn il-meetings għandhom ineħħu l-bżonn ta’ ħafna korrispondenza bl-emails”. 

U l-email tkompli fuq talba li saret lid-Dipartiment tal-Kuntratti. 
IĊ-CHAIRPERSON: Onor. Kollegi, dalwaqt is-6:00p.m.  X’inhi s-sitwazzjoni? 

ONOR. JULIA FARRUIGA PORTELLI: Qed nagħmlu l-mistoqsijiet. 

IĊ-CHAIRPERSON: Imma inti se titlaq ftit minuti oħra?

ONOR. JULIA FARRUGIA PORTELLI: Jien immur għax għandi l-mistoqsijiet parlamentari, imma jibqgħu hawnhekk il-kollegi.

IĊ-CHAIRPERSON: Jiġifieri nistgħu nibqgħu għaddejjin?

ONOR. JULIA FARRUGIA PORTELLI: Iva, nistgħu nibqgħu għaddejjin. Sur Bezzina, l-email tkompli tgħid li l-istima tal-ispiża tegħlet minn €10 miljun għal €12 miljun, jiġifieri m’aħniex qed nitkellmu fuq ewro jew tnejn.

IS-SUR RAY BEZZINA: Minn meta daħħalna l-operat tad-digestors.

ONOR. JULIA FARRUGIA PORTELLI: Jiġifieri fid-deċiżjonijiet jew fl-operat tad-Dipartiment tal-Kuntratti...

IS-SUR RAY BEZZINA: Imma, Onor. Farrugia Portelli, kompliha s-sentenza! Hemm raġuni għalfejn żdiedet l-ispiża.

ONOR. JULIA FARRUGIA PORTELLI: Il-mistoqsija tiegħi mhijiex fuq li żdiedet, imma fuq il-fatt li intom kontu tagħmlu laqgħat – anke qed igerger is-CEO ta’ dak iż-żmien – fejn inti kont tibgħat għal din ċerta Christine, u lilhom tħallihom barra mil-laqgħat.

IS-SUR RAY BEZZINA: For effeciency’s sake, għall-ebda raġuni oħra.

ONOR. JULIA FARRUGIA PORTELLI: Jiġifieri s-Sur Magri ma’ kienx effiċjenti?

IS-SUR RAY BEZZINA: Ma naħsibx li s-CEO ta’ Wasteserv kellu għalfejn jidħol f’ċerti affarijiet.

ONOR. JULIA FARRUGIA PORTELLI: Ir-riżorsi umani x’tidħol fid-Dipartiment tal-Kuntratti? Ir-riżorsi umani jagħmlu dan ix-xogħol?
IS-SUR RAY BEZZINA: M’għandhomx x’jaqsmu! Onorevoli, s-Sur Vincent Magri qed jikteb email jisimgħha “various”...

ONOR. JULIA FARRUGIA PORTELLI: Ippermettili.  Inti qiegħed taħt ġurament.

IS-SUR RAY BEZZINA: Iva, qiegħed taħt ġurament.

ONOR. JULIA FARRUGIA PORTELLI: Inti għedtli li Christine kienet taħdem fl-HR.

IS-SUR RAY BEZZINA: Eżatt.

ONOR. JULIA FARRUGIA PORTELLI: Jekk taħdem fl-HR, x’kienet ir-rilevanza tagħha li tidħol fuq xogħol tad-Dipartiment tal-Kuntratti?

IS-SUR RAY BEZZINA: Onorevoli, qed inwieġbek taħt ġurament. L-email ta’ Vincent Magri liċ-Chairman jisimgħha “various”, jiġifieri turik li qed jikteb fuq numru ta’ punti. L-ewwel żewġ punti m’għandhomx x’jaqsmu mat-tielet punt, u lanqas jien m’għandi x’naqsam.

ONOR. JULIA FARRUGIA PORTELLI: Hu qed jilmenta kif qed isiru laqgħat minn wara dahru.

IS-SUR RAY BEZZINA: L-aħħar paragrafu fejn qed jgħid li żdiedet l-ispiża mad-Dipartiment tal-Kuntratti...

ONOR. JULIA FARRUGIA PORTELLI: Ma staqsejtekx fuq dak jien. Jien qed nistaqsik min hi Christine.

IS-SUR RAY BEZZINA: Christine kienet taħdem fl-HR.  Il-laqgħat mhux fuq id-Dipartiment tal-Kuntratti u fuq l-ispiża li hemm imsemmija fl-aħħar paragrafu kienu jkunu, imma biex inkun naf xi jkun għaddej.

ONOR. JULIA FARRUGIA PORTELLI: Allura qed naqblu li ħadtu deċiżjoni li anything fuq HR – qegħdin ngħidu fil-21 ta’ Ġunju 2011 – tieqfu tikkorrispondu u minflok tagħmlu laqgħat speċifiċi dwar impjiegi u l-mod kif jiddaħħlu n-nies.

IS-SUR RAY BEZZINA: Ma naħsibx li mxejna ma’ dik id-deċiżjoni għax wara hawn emails oħra.

ONOR. JULIA FARRUGIA PORTELLI: Imma dak kien l-intendere.  Hux hekk?

IS-SUR RAY BEZZINA: Imma mhux b’sinjal ta’ ħabi!

ONOR. JULIA FARRUGIA PORTELLI: Iva jew le? M’hemmx triq tan-nofs fiha din! Dawn il-laqgħat meta u fejn kienu jsiru?

IS-SUR RAY BEZZINA: Ma nafx. Naħseb il-Ministeru. Dawn huma emails mibgħutin kollha mis-server tal-Gvern.

ONOR. JULIA FARRUGIA PORTELLI: Min kien ikun preżenti għal dawn il-laqgħat?

IS-SUR RAY BEZZINA: X’laqgħat huma? Din il-laqgħa tiegħi ma’ Christine?

ONOR. JULIA FARRUGIA PORTELLI: Hawnhekk hawn email fejn l-ex CEO qed jgħid li ta struzzjonijiet biex ċerti dokumenti...

IS-SUR RAY BEZZINA: Bagħat struzzjonijiet.

ONOR. JULIA FARRUGIA PORTELLI: Qed jgħid “jien tajt struzzjonijiet li ma joħorġux dokumenti interni, u għandna nevitaw emails dwar is-suġġett. Lil Christine, jien qed noħolqilha l-problemi għax indum naħsiba biex naqbad u nixtri iktar servizz”.

IS-SUR RAY BEZZINA: Imma hu, mhux jien. Jien m’għandix x’naqsam.

ONOR. JULIA FARRUGIA PORTELLI: Aktar servizz ta’ xiex?

IS-SUR RAY BEZZINA: Naħseb ta’ ħaddiema.  Imma m’hawn xejn ħażin f’din l-email.

ONOR. JULIA FARRUGIA PORTELLI: Ikompli jgħid li “it-talbiet jidħlu spiss u mhux faċli tiddeċiedi malajr”.

IS-SUR RAY BEZZINA: It-talbiet mhux mingħandi kienu jsiru, imma mingħand id-diversi inġiniera li kienu jkunu jridu n-nies. Qegħdin tifhmuha ħażin din l-email. Jien ma kontx ngħid lis-CEO ta’ Wasteserv li jrid idaħħal 20 waste sorter! Dan kien CEO u kien jirċievi mill-heads of...

ONOR. JULIA FARRUGIA PORTELLI: Weġibni fuq din is-sentenza “Ray bagħat struzzjonijiet biex jibda jiltaqa’ ma’ Christine mingħajr il-preżenza tagħna, ħalli tkun tista’ taġġornah”.

IS-SUR RAY BEZZINA: Iva, taġġornani fuq vacancies li se jkun hemm f’Wasteserv.

ONOR. JULIA FARRUGIA PORTELLI: Għal-liema raġuni?  Tinnotifikak minn qabel u tgħidlek x’vacancies se jkun hemm, biex intom tkunu tafu?

IS-SUR RAY BEZZINA: Biex inkun naf x’se jkun hemm f’Wasteserv.

ONOR. JULIA FARRUGIA PORTELLI: Thank you.

IS-SUR RAY BEZZINA: Imma l-importanti hu li nifhmu din l-email fil-kuntest tagħha.

ONOR. JULIA FARRUGIA PORTELLI: Mela allura ma kontux timxu mal-HR plan.

IS-SUR RAY BEZZINA: Dażgur li kont nimxi mal-HR plan! Taġġornani, mhux nordnalha! Hi taġġorna lili!

ONOR. JULIA FARRUGIA PORTELLI: X’ħin tagħtik il-lista ta’ x’se jkun hemm vacancies, x’kont tagħmel biha?

IS-SUR RAY BEZZINA: Naħseb li kont inżommha quddiemi, imbagħad kont nara xi bżonn ta’ ħaddiema kien se jkun hemm...

ONOR. CLAYTON BARTOLO: Sur Bezzina, stabbilixxejna li din Christine kienet taħdem fl-HR ta’ Wasteserv. Nirriferik għal email tat-23 ta’ Marzu 2011 li bagħtet lilek fejn qaltlek “Ray, we currently require two weigh bridge operators with the below requirements”, u tatek ir-requirements. Imbagħad staqsietek “Do you have any eligible candidates?” Mela inti kont tagħmilha ta’ recruitment agent għal Wasteserv?

IS-SUR RAY BEZZINA: Le.
ONOR. CLAYTON BARTOLO: Mela għaliex staqsietek jekk għandekx eligible candidates?

IS-SUR RAY BEZZINA: Ma nafx.

ONOR. CLAYTON BARTOLO: U nibqgħu ngħidu li ma kienx hemm indħil! Però inti, fil-11 t’April għaddejt din l-email lis-Sur Vincent Magri, in copy il-Ministru George Pullicino u għedtlu...

IS-SUR RAY BEZZINA: Imma neħħejt l-iktar parti importanti minn din l-email li kkwotajt.   F’din l-email hi qaltli, minn jedda mingħajr ma staqsejtha jien, li hemm ir-requirements. Jien waqqaft il-proċess...

ONOR. CLAYTON BARTOLO: Inti f’din l-email għedt li la kienu lesti jbaxxu l-kwalifiċi, kellhom... Jiġifieri dak iż-żmien kienu tbaxxew il-kwalifiċi għall-weigh bridge operators?

IS-SUR RAY BEZZINA: Anzi ma kellhomx jitbaxxew!

ONOR. CLAYTON BARTOLO: Però tbaxxew!

IS-SUR RAY BEZZINA: Naħseb li hekk għamlu għax jien insistejt li jitwaqqaf dak il-proċess. Imma mhux dak huwa l-irwol ta’ uffiċjal politiku!? Ma nafx għalfejn għamlu hekk. Staqsu lilhom. Però lili rriżultali li wara li huma, minn jheddhom, qaluli li l-weigh bridge operators irid ikollhom 2 ‘O’ Level certificates, preferably one being in Maths, ECDL certificate, and ability to work flexible hours... Probabbli sirt naf għax ikun ġie jipprotesta xi ħaddiem li kellu dawn il-kwalifiċi u ma ntagħżilx; ma nafx, qed nassumi. Jien għedtilhom li kif ħolqu... Mhux hekk għandu jkun!? Wieħed mid-dmirijiet ta’ uffiċċju politiku huwa li jara li l-fondi pubbliċi jintnefqu sew! Dan huwa a case in point! Mhux talli jien ma nagħmilx pressjoni...

ONOR. CLAYTON BARTOLO: Jiġifieri dak iż-żmien kien ikun hemm il-logħob bil-kwalifiċi!? Hekk qed ngħidu!

IS-SUR RAY BEZZINA: Mhux hekk qed ngħid.

ONOR. CLAYTON BARTOLO: Jien hekk nifhimha.

IS-SUR RAY BEZZINA: Jien qed ngħid li fejn indunajt li kien hemm proċess li ma mexiex ma’ dak li jien ħsibt li huwa fairness, waqqaftu.

ONOR. ALEX MUSCAT: Għaliex taħseb li Christine ħasset il-bżonn li meta kellha vacancies, minflok ma marret il-Jobsplus, jew l-ETC dak iż-żmien, ġiet għandek?

IS-SUR RAY BEZZINA: Ma nafx ngħidlek għalfejn.

ONOR. CLAYTON BARTOLO:  Kienet prassi normali li tiġi għandek?

IS-SUR RAY BEZZINA: Le, mhux normali għax waħda hawn minn dawk l-emails!

ONOR. CLAYTON BARTOLO:  Imma dik li ġiet leaked! Jaf hemm iktar li ma nafux bihom.

IS-SUR RAY BEZZINA: Naħseb li kieku kien hemm oħrajn kienu jiġu leaked ukoll.

ONOR. ALEX MUSCAT: Nerġa’ nirriferik għall-email tal-20 ta’ Ġunju 2011 li inti bgħatt liċ-Ċhairman u kkupjajt fiha lill-Ministru tiegħek, fejn għedt li possibilment Christine ma kenitx qiegħda tifhem il-pressjoni li kien qed ikollok fuqek. Min kien jagħmillek il-pressjoni?

IS-SUR RAY BEZZINA: Din l-email diġà tkellimna fuqha fil-bidu.

ONOR. ALEX MUSCAT: Min kien qed jibgħatlek dawn l-emails?

IS-SUR RAY BEZZINA: Kif għedt fil-bidu – skużawni li se nerġa’ nirrepeti lili nnifsi –  din hija email mibgħuta fis-6:15 p.m. – xi ħadd minnkom ikkummentali fuqha meta għedt hekk – u hija email ta’ dak il-mument. Out of context kollox jista’ jinftiehem differenti.  Fis-6:15 p.m., meta probabbli kont miftiehem mal-mara biex inkun id-dar, kont għadni x-xogħol qed nibgħat dawn l-emails. Fl-opinjoni tiegħi, dawn l-emails ma jurux ċirkostanza fejn hemm... Hemm kommunikazzjoni, hemm proċess, u hemm kuntest ta’ Gvern li miegħu ma kien kważi jdaħħal lil ħadd jaħdem. Kien ikun hemm minn dawn it-talbiet, u kien ikun hemm demand u supply, però qatt ma kien hemm ordni, jew imbuttaturi, jew indħil biex jinħolqu bżonnijiet! Qatt m’għabbejna lil Wasteserv bi spiża li ma kellhiex għalfejn iġġorr.  Kien hemm ħafna ħaddiema li daħlu Wasteserv...

ONOR. ALEX MUSCAT: Din hija importanti, għax int qed tgħid li qatt ma kien hemm imbuttaturi. Imma meta, pereżempju, l-Onor. Fenech Adami bagħtlek l-ismijiet ta’ dawk in-nies, mhux jimbuttahom kien qiegħed?!

IS-SUR RAY BEZZINA: Kien qed jirrikkmandahom. 

ONOR. ALEX MUSCAT: Tirrikkmanda u timbotta...

IS-SUR RAY BEZZINA: L-Onor. Fenech Adami jista’ jwieġeb għalih innifsu, però jirrikkmanda kien qiegħed.  Jien m’għandi xejn kontra l-waste sorters, għandi rispett kbir lejhom, imma qed ngħidu li dawn kienu jgħaddu minn interview! Jiġifieri dan huwa l-kuntest li qed nitkellmu fuqu hawnhekk. Jien kont fl-arena politika u nifhem l-argumenti politiċi, imma rridu nħallu l-affarijiet fil-kuntest.  L-Onor. Fenech Adami rrikkmanda persuna biex tgħaddi minn interview biex forsi tidħol waste sorter, imbagħad smajtu jgħid hawnhekk, f’seduta oħra, li din il-persuna ċemplitlu u qaltlu li saħansitra ma ntagħżlitx! Jiġifieri daqshekk imbotta l-Onor. Fenech Adami, u daqshekk imbuttajt f’ismu jien! Iċ-ċirkostanza meħuda out of context forsi tinftiehem b’mod differenti, u jien qiegħed hawn biex nagħtikom il-kuntest. Dan li hawn miktub, huwa miktub, u jien ma jien se nmeri xejn, imma importanti li l-kuntest iżżommuh il-ħin kollu quddiemkom intom u tagħmlu l-argumenti, għax inkella nitilfu l-punt kollu.

ONOR. ROBERT ABELA: Trid iżżomm il-kuntest u l-konsistenza.

IS-SUR RAY BEZZINA: Min-naħa tiegħi hekk għamilt.

ONOR. ROBERT ABELA: Jiġifieri ma tistax tgħid li xi ħaġa li ssir qabel l-2013 hija tajba, u jekk issir fl-2017 hija ħażina, jew vice-versa.

IS-SUR RAY BEZZINA: Onorevoli, jien sat-8 ta’ Marzu 2013 nista’ nitkellem għax ma nafx illum x’qed jiġri.  Naf ftit fuq Wasteserv għax segwejt dan il-Kumitat minħabba li nissemma f’dawn l-emails, mill-bqija ma nafx.

IĊ-CHAIRPERSON: Hawn aktar mistoqsijiet?

ONOR. ROBERT ABELA: Min-naħa tagħna, le.

IĊ-CHAIRPERSON:  Mela nirringrazzja lix-xhud u nitolbu joħroġ mill-kamra.

IS-SUR RAY BEZZINA: Grazzi lilkom. 


MINUTI

IĊ-CHAIRPERSON: Qabel ma naġġornaw nerġgħu ngħaddu għall-ewwel item tal-aġenda, u ċioè l-approvazzjoni tal-Minuti ta’ Laqgħa Nru. 23 li saret fid-29 ta’ Mejju 2018. Qed nifhem li l-Onor. Abela se jipproponi xi tibdil.

ONOR. ROBERT ABELA: Iva, Mr Chairman, nipproponi li l-paragrafu li jaqra:
“L-Onor. Robert Abela qal li n-naħa tal-Gvern kienet se tiddeċiedi dwar l-għażla tar-rapport li jmiss wara li jingħalaq il-każ li kien qed jiġi diskuss preżentement mill-Kumitat.”,

jiġi jaqra hekk:

“L-Onor. Robert Abela qal “L-ewwel nagħlqu dan il-każ, imbagħad niddeċiedu.”.”. 

B’hekk ikun qiegħed jirrifletti testwalment dak li għedt jien.

IĊ-CHAIRPERSON: Ma jidhirx li hawn oġġezzjoni għal din l-emenda għalhekk nistaqsi jekk il-Minuti, kif emendati, jistgħux issa jiġu approvati. (Onor. Membri:  Iva)

ll-Minuti ta’ Laqgħa Nru. 23 li saret fid-29 ta’ Mejju, 2018, kif emendati, ġew konfermati.

IĊ-CHAIRPERSON: Il-Kumitat huwa aġġornat għal nhar it-Tlieta, 19 ta’ Ġunju, 2018 fl-4:30 p.m., bl-aġenda li tiġi komunikata iktar tard. In-naħa tal-Gvern qed jobbligaw ruħhom li kmieni kemm jista’ jkun jinfurmaw lis-segretarja tal-Kumitat sabiex jiġi ndikat ix-xhud li se jitla’ jixhed id-darba li jmiss. Nirringrazzjakom.

Fis-6:10 p.m. il-Kumitat aġġorna.

